Монгол Улсын Их Хурлын 2004 оны намрын ээлжит чуулганы 12 дугаар сарын 09-ний өдөр  /Пүрэв гариг/-ийн Чуулганы нэгдсэн хуралдаан 10 цаг 10 минутанд  Чуулганы нэгдсэн хуралдааны танхимд  эхлэв.
Өглөөний нэгдсэн хуралдаанд ирвэл зохих 74 гишүүнээс 50 гишүүн ирж 67.5 хувийн ирцтэй байв.

Чөлөөтэй: Р.Амаржаргал, Н.Батбаяр, Сүх.Батболд, Л.Гансүх, Л.Гантөмөр, Д.Ганхуяг, Д.Идэвхтэн, Ц.Мөнх-Оргил, А.Мурат, Р.Нямсүрэн, Д.Одбаяр, Т.Очирхүү, Р.Раш, Д.Тэрбишдагва, Р.Эрдэнэбүрэн


Өвчтэй: А.Бакей, Л.Одончимэд, Д.Одхүү, Ч.Раднаа


Тасалсан:
Х.Баттулга, Э.Бат-Yүл, Б.Жаргалсайхан, М.Зоригт, Ц.Цэнгэл

Нэг.Хөдөлмөрийн тухай хуульд нэмэлт оруулах тухай, Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн төсөл /хэлэлцэх эсэх/

Хэлэлцэж буй асуудалтай холбогдуулан УИХ-ын Тамгын газрын нэгдүгээр нарийн бичгийн дарга Ж.Нарантуяа, зөвлөх Д.Насанжаргал, референт Д.Чагнаадорж, Засгийн газрын Хэрэг эрхлэх газрын шинжээч Ш.Раднаасэд нарын бүрэлдэхүүнтэй ажлын хэсэг байлцав.

Хуулийн төслийн талаархи төсөл санаачлагчийн илтгэлийг Монгол Улсын сайд, Засгийн газрын Хэрэг эрхлэх газрын дарга С.Баярцогт танилцуулав.

Төсөл санаачлагчийн илтгэлтэй холбогдуулан УИХ-ын гишүүн Б.Батбаатар, Л.Гүндалай нарын асуусан асуултанд ажлын хэсгээс С.Баярцогт хариулж тайлбар өгч, УИХ-ын гишүүн Д.Арвин саналаа хэлэв.

Уг асуудлын талаархи Төрийн байгуулалтын байнгын хорооны дүгнэлтийг УИХ-ын гишүүн Д.Дондог танилцуулав.

Байнгын хорооны дүгнэлттэй холбогдуулан УИХ-ын гишүүдээс асуулт, санал гараагүй болно.

Н.Энхбаяр: Төрийн байгуулалтын байнгын хорооны саналаар Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн төслийг хэлэлцье.

Зөвшөөрсөн

38

Татгалзсан

  5

Бүгд


43
88.4 хувийн саналаар хуулийн төслийг хэлэлцэх нь зүйтэй гэж үзэв.

Байнгын хорооноос хуулийн төслийн анхны хэлэлцүүлгийг хамтад нь явуулах горимын санал гаргасан тул уг горимын саналыг дэмжье.

Зөвшөөрсөн

36

Татгалзсан

  7

Бүгд


43

83.7 хувийн саналаар горимын санал дэмжигдсэн тул Байнгын хорооноос гаргасан зарчмын зөрүүтэй саналаар санал хураалт явуулахаар тогтов.

“Эх орончдын өдөр: Гуравдугаар сарын 1, Ардчилал-хүний эрхийн өдөр: Арван хоёрдугаар сарын 10-нийг нийтээр тэмдэглэх тэмдэглэлт өдөр болгон өөрчлөх” гэсэн саналыг Улсын Их Хурал дахь МАХН-ын бүлэг, “Эх орон-ардчилал” эвслийн бүлэг, УИХ-ын гишүүн Д.Дондог, С.Ламбаа нарын гаргасан саналыг дэмжье.

Зөвшөөрсөн

39

Татгалзсан

  5

Бүгд


44


88.6 хувиар санал дэмжигдлээ.

Дээрх саналд УИХ-ын гишүүн Л.Гүндалай цөөнх болж саналаа хэлж, цөөнхийг дэмжиж УИХ-ын гишүүн Б.Батбаатар, цөөнхийн эсрэг УИХ-ын гишүүн М.Энхсайхан нар саналаа хэлэв.

Цөөнх санал гаргасан тул дахин санал хураалт явуулахаар тогтож, босоо саналыг дэмжье гэдэг томъёоллоор санал хураалт явуулъя.

Зөвшөөрсөн

43

Татгалзсан

  4

Бүгд


47


91.5 хувиар санал дэмжигдлээ.

УИХ-ын гишүүн Ц.Санжмятав “Эх орончдын өдөр” гэснийг “Улс төрийн нам үүссэн өдөр” гэж өөрчлөхөөр гаргасан саналын томъёоллын үндэслэлээ тайлбарлаж, саналаа татаж авахаар тогтсон тул санал хураалт явуулахгүй байхаар шийдвэрлэв.

Байнгын хорооноос хуулийн төслийг анхны хэлэлцүүлгээр батлуулах горимын санал гаргасныг дэмжье.

Зөвшөөрсөн

39

Татгалзсан

  5

Бүгд


44

88.6 хувийн саналаар горимын санал дэмжигдсэн тул Нийтээр тэмдэглэх баярын болон тэмдэглэлт өдрүүдийн тухай хуульд нэмэлт өөрчлөлт оруулах тухай хуулийн төслийг батлая.

Зөвшөөрсөн

40

Татгалзсан

  4

Бүгд


44

90.9 хувийн саналаар “Нийтээр тэмдэглэх баярын болон тэмдэглэлт өдрүүдийн тухай хуульд нэмэлт өөрчлөлт оруулах тухай хууль” 10 цаг 54 минутанд батлагдлаа.

Уг асуудлыг 10.54 цагт хэлэлцэж дуусав.

Хоёр.Нийгмийн даатгалын үндэсний Зөвлөлийн бүрэлдэхүүнийг шинэчлэн батлах тухай УИХ-ын тогтоолын төсөл /анхны хэлэлцүүлэг/

Хэлэлцэж буй асуудалтай холбогдуулан Нийгмийн хамгаалал, хөдөлмөрийн сайд Ц.Баярсайхан, УИХ-ын Тамгын газрын нэгдүгээр нарийн бичгийн дарга Ж.Нарантуяа, зөвлөх Н.Тунгалаг, референт Д.Чимэдрэгзэн нарын бүрэлдэхүүнтэй ажлын хэсэг байлцав.

Тогтоолын төслийг анхны хэлэлцүүлэгт бэлтгэсэн талаархи Нийгмийн бодлогын байнгын хорооны дүгнэлтийг УИХ-ын гишүүн С.Ламбаа танилцуулав.
Байнгын хорооны дүгнэлттэй холбогдуулан УИХ-ын гишүүн Н.Баяртсайхан, Р.Гончигдорж нарын асуусан асуултанд Байнгын хорооны дарга, УИХ-ын гишүүн С.Ламбаа, ажлын хэсгээс Нийгмийн хамгаалал, хөдөлмөрийн сайд Ц.Баярсайхан нар хариулж тайлбар хэлэв.

УИХ-ын тогтоолын төслийн талаар Нийгмийн бодлогын байнгын хорооны хуралдаанаас гаргасан зарчмын зөрүүтэй саналын томъёоллоор санал хураалт явуулахаар тогтов.

Н.Энхбаяр: Төслийн 1 дэх заалтын “яамны Төрийн нарийн бичгийн дарга” гэснийг “дэд сайд” гэж өөрчлөх гэсэн УИХ-ын гишүүн Г.Адъяа, Ц.Сүхбаатар, Р.Эрдэнэбүрэн нарын гаргасан, Нийгмийн бодлогын байнгын хороо дэмжсэн саналыг дэмжье.

УИХ-ын гишүүн Г.Адъяа саналаа хэлэв.

Зөвшөөрсөн

21

Татгалзсан

17

Бүгд


38


55.3 хувиар санал дэмжигдлээ.

Төслийн 1 дэх заалтад “Хөдөлмөр, нийгмийн хамгааллын хяналтын албаны дарга” гэж нэмэх саналыг УИХ-ын гишүүн Г.Адъяа, Ц.Сүхбаатар  нар гаргасан, Нийгмийн бодлогын байнгын хороо дэмжсэн саналыг дэмжье.

Зөвшөөрсөн

22

Татгалзсан

17

Бүгд


39


56.4 хувиар санал дэмжигдлээ.
Төслийн 1 дэх заалтын 2-ын “МYЭ-үүдийн Холбооны ерөнхийлөгч” гэснийг “Монголын үйлдвэрчний эвлэлүүдийн холбооны дэд ерөнхийлөгч” гэж өөрчлөх саналыг УИХ-ын гишүүн Г.Адъяа, Ц.Сүхбаатар нар гаргасан, Нийгмийн бодлогын байнгын хороо дэмжсэн саналыг дэмжье.

Зөвшөөрсөн

23

Татгалзсан

16

Бүгд


39


59.0 хувиар санал дэмжигдлээ.
Төслийн 1 дэх заалтын 2-ын “Монголын төмөр замчдын үйлдвэрчний эвлэлийн холбооны дарга” гэснийг “Монголын эрчим хүч, геологи, уул уурхайн ажилчдын YЭ-ийн холбооны дарга” гэж өөрчлөх саналыг УИХ-ын гишүүн Г.Адъяа, Ц.Сүхбаатар нар гаргасан, Нийгмийн бодлогын байнгын хороо дэмжсэн саналыг дэмжье.

Зөвшөөрсөн

21

Татгалзсан

18

Бүгд


39


53.8 хувиар санал дэмжигдлээ.

Төслийн 1 дэх заалтын 2-ын “Монголын хөдөө аж ахуй, хүнс, байгаль орчны ажилтны үйлдвэрчний эвлэлийн холбооны дарга” гэснийг “Монголын боловсрол, шинжлэх ухааны үйлдвэрчний эвлэлийн холбооны дарга” гэж өөрчлөх саналыг УИХ-ын гишүүн Ч.Авдай, Г.Адъяа, Д.Туяа нар гаргасан, Нийгмийн бодлогын байнгын хороо дэмжсэн саналыг дэмжье.

Зөвшөөрсөн

21

Татгалзсан

18

Бүгд


39


53.8 хувиар санал дэмжигдлээ.

Төслийн 1 дэх заалтын 3-ын “Тахь-ко” ХК-ийн төлөөлөн удирдах зөвлөлийн дарга” гэсний өмнө “Оёмол бүтээгдэхүүн үйлдвэрлэгчдийн холбооны Ерөнхийлөгч” гэж нэмэх саналыг УИХ-ын гишүүн Г.Адъяа, Ц.Сүхбаатар нар гаргасан, Нийгмийн бодлогын байнгын хороо дэмжсэн саналыг дэмжье.

Зөвшөөрсөн

18

Татгалзсан

21

Бүгд


39


53.8 хувиар санал дэмжигдсэнгүй.

Төслийн 1 дэх заалтын 3-ын “Махимпекс ХК-ийн дэд захирал” гэснийг “Махимпекс” ХК-ийн дотоод ажлын албаны дарга” гэж өөрчлөх саналыг УИХ-ын гишүүн Г.Адъяа, Ц.Сүхбаатар нар гаргасан, Нийгмийн бодлогын байнгын хороо дэмжсэн саналыг дэмжье.

Зөвшөөрсөн

18

Татгалзсан

21

Бүгд


39


53.8 хувиар санал дэмжигдсэнгүй.

Төслөөс “Улсын нийгмийн даатгалын ерөнхий газрын дарга” гэснийг хасах саналыг УИХ-ын гишүүн Г.Адъяа гаргасан, Нийгмийн бодлогын байнгын хороо дэмжсэн саналыг дэмжье.

Зөвшөөрсөн

20

Татгалзсан

19

Бүгд


39


51.3 хувиар санал дэмжигдлээ.

УИХ-ын гишүүн Р.Гончигдорж, С.Ламбаа нар тогтоолыг анхны хэлэлцүүлгээр батлуулъя гэсэн горимын санал, УИХ-ын гишүүн О.Энхсайхан уг тогтоолыг Засгийн газарт буцаах нь зүйтэй гэсэн горимын санал гаргав.

УИХ-ын тогтоолыг анхны хэлэлцүүлгээр батлая.

Зөвшөөрсөн

29
Татгалзсан

11

Бүгд


40


72.5 хувиар санал дэмжигдлээ.

Горимын санал дэмжигдсэн тул УИХ-ын тогтоолыг анхны хэлэлцүүлгээр батлая.

Зөвшөөрсөн

27
Татгалзсан

13

Бүгд


40




67.5 хувийн саналаар “Нийгмийн даатгалын үндэсний зөвлөлийн бүрэлдэхүүнийг шинэчлэн батлах тухай” УИХ-ын тогтоол 11 цаг 33 минутанд батлагдав.

Уг асуудлыг 11 цаг 33 минутанд хэлэлцэж дуусав.
Гурав.Yндэсний статистикийн газрын зөвлөлийн бүрэлдэхүүнийг батлах тухай УИХ-ын тогтоолын төсөл /хэлэлцэх эсэх/
Хэлэлцэж буй асуудалтай холбогдуулан УИХ-ын Тамгын газрын референт Д.Отгон байлцав.

УИХ-ын тогтоолын төслийн талаархи Эдийн засгийн байнгын хорооны дүгнэлтийг УИХ-ын гишүүн Ч.Авдай танилцуулав.

Байнгын хорооны дүгнэлттэй холбогдуулан УИХ-ын гишүүн О.Энхсайхан асуулт асууж, Байнгын хорооны дарга, УИХ-ын гишүүн Ц.Дамиран хариулж тайлбар хэлэв.

Н.Энхбаяр: Yндэсний статистикийн газрын бүрэлдэхүүнийг батлах тухай УИХ-ын тогтоолыг батлая.

Зөвшөөрсөн

29

Татгалзсан

10

Бүгд


39




74.4 хувийн саналаар “Yндэсний статистикийн газрын зөвлөлийн бүрэлдэхүүнийг батлах тухай” УИХ-ын тогтоол 11 цаг 42 минутанд батлагдав.

Уг асуудлыг 11 цаг 42 минутанд хэлэлцэж дуусав.

Дөрөв."Ялтан шилжүүлэн өгөх тухай" Монгол Улсын Засгийн газар Канад Улсын Засгийн газар хооронд байгуулсан гэрээг соёрхон батлах тухай хуулийн төсөл /хэлэлцэх эсэх/

Хэлэлцэж буй асуудалтай холбогдуулан Хууль зүй, дотоод хэргийн сайд Ц.Нямдорж, Гадаад хэргийн яамны Төрийн нарийн бичгийн дарга Р.Алтангэрэл, мөн яамны газрын дарга Б.Алтангэрэл, УИХ-ын Тамгын газрын зөвлөх О.Баяраа, референт М.Элбэгдорж нарын бүрэлдэхүүнтэй ажлын хэсэг байлцав.

Хуулийн төслийн талаархи төсөл санаачлагчийн илтгэлийг Хууль зүй, дотоод хэргийн сайд Ц.Нямдорж танилцуулав.

Төсөл санаачлагчийн илтгэлтэй холбогдуулан УИХ-ын гишүүдээс асуулт, санал гараагүй болно.

Хуулийн төслийн талаархи Аюулгүй байдал, гадаад бодлогын болон Хууль зүйн байнгын хорооноос гаргасан дүгнэлтийг УИХ-ын гишүүн М.Сономпил танилцуулав.

Байнгын хорооны дүгнэлттэй холбогдуулан УИХ-ын гишүүдээс асуулт, санал гараагүй болно.

Н.Энхбаяр: Байнгын хорооны саналаар “Ялтан шилжүүлэн өгөх тухай” Монгол Улсын Засгийн газар, Канад улсын Засгийн газар хооронд байгуулсан гэрээг соёрхон батлах тухай хуулийн төслийг хэлэлцье.

Зөвшөөрсөн

34

Татгалзсан

  4

Бүгд


38




89.5 хувийн саналаар хэлэлцэхээр шийдвэрлэсэн тул Байнгын хорооноос дээрх хуулийг анхны хэлэлцүүлгээр батлах горимын санал гаргасныг дэмжье.

Зөвшөөрсөн

36

Татгалзсан

  2

Бүгд


38




94.7 хувийн саналаар горимын санал дэмжигдсэн тул “Ялтан шилжүүлэн өгөх тухай” Монгол Улсын Засгийн газар, Канад улсын Засгийн газар хооронд байгуулсан гэрээг соёрхон батлах тухай хуулийг батлая.

Зөвшөөрсөн

38

Татгалзсан

  0

Бүгд


38




100.0 хувийн саналаар Монгол Улсын Засгийн газар, Канад Улсын Засгийн газар хооронд байгуулсан “Ялтан шилжүүлэн өгөх тухай” гэрээг соёрхон батлах тухай хууль 11 цаг 49 минутанд батлагдав.

Уг асуудлыг 11 цаг 49 минутанд хэлэлцэж дуусав.

Тав.Консулын газар байгуулах тухай УИХ-ын тогтоолын төсөл /хэлэлцэх эсэх/

Хэлэлцэж буй асуудалтай холбогдуулан Хууль зүй, дотоод хэргийн сайд Ц.Нямдорж, Гадаад хэргийн яамны дэд сайд А.Баттөр, Төрийн нарийн бичгийн дарга Р.Алтангэрэл, газрын захирал Б.Алтангэрэл, ажилтан Д.Билэгдорж, мөн яамны Дипломат байгууллагуудын үйлчилгээ аж ахуйн газрын дарга Б.Гомбо, УИХ-ын Тамгын газрын зөвлөх О.Баяраа, референт М.Элбэгдорж нарын бүрэлдэхүүнтэй ажлын хэсэг байлцав.

Хуулийн төслийн талаархи төсөл санаачлагчийн илтгэлийг Хууль зүй, дотоод хэргийн сайд Ц.Нямдорж танилцуулав.

Төсөл санаачлагчийн илтгэлтэй холбогдуулан УИХ-ын гишүүн С.Отгонбаяр асуулт асууж, ажлын хэсгээс А.Баттөр хариулж тайлбар өгөв.

УИХ-ын тогтоолын төслийг хэлэлцэх эсэх асуудлаар Аюулгүй байдал, гадаад бодлогын байнгын хорооноос гаргасан дүгнэлтийг УИХ-ын гишүүн Б.Батбаатар танилцуулав.

Байнгын хорооны дүгнэлттэй холбогдуулан УИХ-ын гишүүн С.Ламбаа асуулт асууж, ажлын хэсгээс Б.Гомбо хариулт өгөв.

Н.Энхбаяр: Байнгын хорооны саналаар Консулын газар байгуулах тухай УИХ-ын тогтоолын төслийг хэлэлцье.

Зөвшөөрсөн

35

Татгалзсан

  4

Бүгд


39

89.7 хувийн саналаар хэлэлцэхээр шийдвэрлэсэн тул Байнгын хорооноос гаргасан анхны хэлэлцүүлгээр батлуулах горимын саналыг дэмжье.

Зөвшөөрсөн

37

Татгалзсан

  2

Бүгд


39

94.9 хувийн саналаар горимын санал дэмжигдсэн тул Консулын газар байгуулах тухай УИХ-ын тогтоолыг батлая.

Зөвшөөрсөн

36

Татгалзсан

  2

Бүгд


38

94.7 хувийн саналаар Консулын газар байгуулах тухай УИХ-ын тогтоол батлагдлаа.

Зургаа.Байнгын хорооны бүрэлдэхүүнд өөрчлөлт оруулах тухай УИХ-ын тогтоолын төсөл

Хэлэлцэж буй асуудалтай холбогдуулан УИХ-ын Тамгын газрын нэгдүгээр нарийн бичгийн дарга Ж.Нарантуяа, зөвлөх Д.Насанжаргал нарын бүрэлдэхүүнтэй ажлын хэсэг байлцав.

УИХ дахь “Эх орон-ардчилал” эвслийн бүлгийн дүгнэлтийг УИХ-ын гишүүн Б.Батбаатар танилцуулав.

Дүгнэлттэй холбогдуулан УИХ-ын гишүүдээс асуулт, санал гараагүй болно.

УИХ-ын дарга Н.Энхбаяр Байнгын хорооны бүрэлдэхүүнд өөрчлөлт оруулах тухай УИХ-ын тогтоолын төслийг уншиж танилцуулав.

Н.Энхбаяр: Байнгын хорооны бүрэлдэхүүнд өөрчлөлт оруулах тухай УИХ-ын тогтоолыг батлая.

Зөвшөөрсөн

36

Татгалзсан

  2

Бүгд


38

94.7 хувийн саналаар Байнгын хорооны бүрэлдэхүүнд өөрчлөлт оруулах тухай УИХ-ын тогтоол 12 цаг 03 минутанд батлагдав.

Уг асуудлыг 12 цаг 03 минутанд хэлэлцэж дуусав.

Долоо.Дэд хорооны бүрэлдэхүүнийг батлах тухай УИХ-ын тогтоолын төсөл
Хэлэлцэж буй асуудалтай холбогдуулан УИХ-ын Тамгын газрын нэгдүгээр нарийн бичгийн дарга Ж.Нарантуяа, зөвлөх Д.Насанжаргал нарын бүрэлдэхүүнтэй ажлын хэсэг байлцав.
УИХ-ын Жижиг, дунд үйлдвэрлэлийн хөгжлийн дэд хорооны бүрэлдэхүүний тухай Эдийн засгийн байнгын хорооны дүгнэлтийг УИХ-ын гишүүн Ч.Содномцэрэн танилцуулав.

Дүгнэлттэй холбогдуулан УИХ-ын гишүүдээс асуулт, санал гараагүй болно.

УИХ-ын дарга Н.Энхбаяр Жижиг, дунд үйлдвэрлэлийн хөгжлийн дэд хорооны бүрэлдэхүүний тухай УИХ-ын тогтоолын төслийг уншиж танилцуулав.

Н.Энхбаяр: - Жижиг, дунд үйлдвэрлэлийн хөгжлийн дэд хорооны бүрэлдэхүүний тухай УИХ-ын тогтоолыг батлая.
Зөвшөөрсөн

37

Татгалзсан

  2

Бүгд


39

94.9 хувийн саналаар Жижиг, дунд үйлдвэрлэлийн хөгжлийн дэд хорооны бүрэлдэхүүний тухай УИХ-ын тогтоол 12 цаг 07 минутанд батлагдав.

Уг асуудлыг 12 цаг 07 минутанд хэлэлцэж дуусав.

Найм.УИХ-ын дэд хорооны бүрэлдэхүүнийг батлах тухай УИХ-ын 2004 оны 10 дугаар тогтоолд өөрчлөлт оруулах тухай УИХ-ын тогтоолын төсөл
Хэлэлцэж буй асуудалтай холбогдуулан УИХ-ын Тамгын газрын нэгдүгээр нарийн бичгийн дарга Ж.Нарантуяа, зөвлөх Д.Насанжаргал нарын бүрэлдэхүүнтэй ажлын хэсэг байлцав.
Хүний эрхийн дэд хорооны бүрэлдэхүүнд өөрчлөлт оруулах тухай асуудлаар Хууль зүйн байнгын хорооны дүгнэлтийг УИХ-ын гишүүн Ц.Жаргал, Ёс зүйн болон Нутгийн өөрөө удирдах ёсны дэд хороодын бүрэлдэхүүнд өөрчлөлт оруулах асуудлаар Төрийн байгуулалтын байнгын хорооны дүгнэлтийг УИХ-ын гишүүн Д.Бадамжунай нар танилцуулав.

Дүгнэлттэй холбогдуулан УИХ-ын гишүүдээс асуулт, санал гараагүй болно.

УИХ-ын дарга Н.Энхбаяр Зарим дэд хорооны бүрэлдэхүүнд өөрчлөлт оруулах тухай УИХ-ын тогтоолын төслийг уншиж танилцуулав.

Н.Энхбаяр: Зарим дэд хорооны бүрэлдэхүүнд өөрчлөлт оруулах тухай УИХ-ын тогтоолыг батлая.

Зөвшөөрсөн

36

Татгалзсан

  3

Бүгд


39

92.3 хувийн саналаар Зарим дэд хорооны бүрэлдэхүүнд өөрчлөлт оруулах тухай УИХ-ын тогтоол 12 цаг 13 минутанд батлагдав.

Уг асуудлыг 12 цаг 13 минутанд хэлэлцэж дуусав.

Ес.Зарим Байнгын хорооны дарга нарыг сонгох тухай УИХ-ын тогтоолын төсөл
Хэлэлцэж буй асуудалтай холбогдуулан УИХ-ын Тамгын газрын нэгдүгээр нарийн бичгийн дарга Ж.Нарантуяа, зөвлөх Д.Насанжаргал нарын бүрэлдэхүүнтэй ажлын хэсэг байлцав.

Байнгын хорооны даргад нэр дэвшүүлэх тухай асуудлаар Боловсрол, соёл шинжлэх ухааны байнгын хорооны дүгнэлтийг УИХ-ын гишүүн Ч.Авдай, Дэд бүтцийн байнгын хорооны дүгнэлтийг УИХ-ын гишүүн Д.Арвин, Мэдээлэл, харилцаа холбоо, технологийн хөгжлийн байнгын хорооны дүгнэлтийг УИХ-ын гишүүн Б.Эрдэнэсүрэн, Хүнс, хөдөө аж ахуйн байнгын хорооны дүгнэлтийг УИХ-ын гишүүн Ч.Авдай нар танилцуулав.

Дүгнэлттэй холбогдуулан УИХ-ын гишүүдээс асуулт, санал гараагүй болно.

Н.Энхбаяр: Боловсрол, соёл шинжлэх ухааны байнгын хорооны даргаар УИХ-ын гишүүн Б.Эрдэнэсүрэнг сонгоё.

Зөвшөөрсөн

38

Татгалзсан

  2

Бүгд


40

95.0 хувийн саналаар УИХ-ын гишүүн Б.Эрдэнэсүрэн Боловсрол, соёл шинжлэх ухааны байнгын хорооны даргаар сонгогдов. Байнгын хорооны даргаар сонгогдсонд УИХ-ын гишүүд баяр хүргэв.

Дэд бүтцийн байнгын хорооны даргаар УИХ-ын гишүүн Ж.Наранцацралтыг сонгоё.


Зөвшөөрсөн

38

Татгалзсан

  0

Бүгд


38

100.0 хувийн саналаар УИХ-ын гишүүн Ж.Наранцацралт Дэд бүтцийн байнгын хорооны даргаар сонгогдов. Байнгын хорооны даргаар сонгогдсонд УИХ-ын гишүүд баяр хүргэв.

Мэдээлэл харилцаа, холбоо, технологийн хөгжлийн байнгын хорооны даргаар УИХ-ын гишүүн С.Отгонбаярыг сонгоё.

Зөвшөөрсөн

37

Татгалзсан

  1

Бүгд


38

97.4 хувийн саналаар УИХ-ын гишүүн С.Отгонбаяр Мэдээлэл харилцаа, холбоо, технологийн хөгжлийн байнгын хорооны даргаар сонгогдов. Байнгын хорооны даргаар сонгогдсонд УИХ-ын гишүүд баяр хүргэв.

Хүнс, хөдөө аж ахуйн байнгын хорооны даргаар УИХ-ын гишүүн Ч.Содномцэрэнг сонгоё.

Зөвшөөрсөн

39

Татгалзсан

  0

Бүгд


39

100.0 хувийн саналаар УИХ-ын гишүүн Ч.Содномцэрэн Хүнс, хөдөө аж ахуйн байнгын хорооны даргаар сонгогдов. Байнгын хорооны даргаар сонгогдсонд УИХ-ын гишүүд баяр хүргэв.

Байнгын хорооны дарга нарыг батлах тухай УИХ-ын тогтоолыг батлая.

Зөвшөөрсөн

38

Татгалзсан

  1

Бүгд


39

97.4 хувийн саналаар Байнгын хорооны дарга нарыг батлах тухай УИХ-ын тогтоол батлагдсан тул уг тогтоолыг уншиж танилцуулав.

Энэ өдрийн хуралдаан 12 цаг 30 минутанд өндөрлөв.

ТЭМДЭГЛЭЛТЭЙ ТАНИЛЦСАН:


ТАМГЫН ГАЗРЫН ЕРӨНХИЙ


НАРИЙН БИЧГИЙН ДАРГА



Н.ЛУВСАНЖАВ

ТЭМДЭГЛЭЛ ХӨТӨЛСӨН:


ХУРАЛДААНЫ НАРИЙН


БИЧГИЙН ДАРГА





Ч.АЛТАНЦЭЦЭГ

УИХ-ЫН 2004 ОНЫ НАМРЫН ЭЭЛЖИТ ЧУУЛГАНЫ 

12 ДУГААР САРЫН 9-НИЙ ӨДӨР /ПYРЭВ ГАРИГ/- ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 10 минутанд эхлэв.

Н.Энхбаяр: - Гишүүдийн ирц 39 буюу 52.7 хувьтай байна, тийм учраас УИХ-ын Чуулганы 12 дугаар сарын 9-ний өдрийн Нэгдсэн хуралдаан нээснийг мэдэгдье.

Өнөөдрийн чуулганаар хэлэлцэх асуудлыг танилцуулъя:

1.Хөдөлмөрийн тухай хуульд нэмэлт оруулах тухай, Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн төсөл хэлэлцэх эсэх
2.Нийгмийн даатгалын үндэсний Зөвлөлийн бүрэлдэхүүнийг шинэчлэн батлах тухай УИХ-ын тогтоолын төсөл /анхны хэлэлцүүлэг/ 

3.Yндэсний статистикийн газрын зөвлөлийн бүрэлдэхүүнийг батлах тухай УИХ-ын тогтоолын төсөл /хэлэлцэх эсэх/
4."Ялтан шилжүүлэн өгөх тухай" Монгол Улсын Засгийн газар Канад Улсын Засгийн газар хооронд байгуулсан гэрээг соёрхон батлах тухай хуулийн төсөл /хэлэлцэх эсэх/

5. Консулын газар байгуулах тухай УИХ-ын тогтоолын төсөл /хэлэлцэх эсэх/

6. Байнгын хорооны бүрэлдэхүүнд өөрчлөлт оруулах тухай УИХ-ын тогтоолын төслийг хэлэлцэж батална.

7. Дэд хорооны бүрэлдэхүүнийг батлах тухай УИХ-ын тогтоолын төслийг хэлэлцэж батална.
8. УИХ-ын дэд хорооны бүрэлдэхүүнийг батлах тухай УИХ-ын 2004 оны 10 дугаар тогтоолд өөрчлөлт оруулах тухай УИХ-ын тогтоолын төслийг хэлэлцэж батална. 
9. Зарим Байнгын хорооны дарга нарыг сонгох тухай УИХ-ын тогтоолын төслийг хэлэлцэж батална гэсэн эдгээр асуудлыг хэлэлцэхээр төлөвлөж байна. Ингээд эхнийхээ хэлэлцэх асуудалдаа оръё. 

Нэг.Хөдөлмөрийн тухай хуульд нэмэлт оруулах тухай, 

Нийтээр тэмдэглэх баярын болон тэмдэглэлт 

өдрүүдийн тухай хуульд нэмэлт, өөрчлөлт оруулах 

тухай хуулийн төсөл /хэлэлцэх эсэх/

Н.Энхбаяр: - Хөдөлмөрийн тухай хуульд нэмэлт оруулах тухай, Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн талаар төсөл санаачлагчийн илтгэлийг сонсоё. Илтгэлийг Монгол улсын сайд, Засгийн газрын Хэрэг эрхлэх газрын дарга Баярцогт танилцуулна. Баярцогт сайдыг индэрт урьж байна.
С.Баярцогт: - Улсын Их Хурлын дарга, эрхэм гишүүд ээ, Монгол улсын тусгаар тогтнол, бүрэн эрхт байдал, монголчуудын эрх чөлөөний төлөө тэмцэлд чухал үүрэг гүйцэтгэсэн эх оронч хүмүүс болон түүхэн үйл явдлыг зөв тодорхойлж, тэдгээрийн алдаа гавъяа, үнэ цэнийг хойч үедээ ойлгуулан бахархан дурсах нь зүй ёсны хэрэг юм.

Монгол Улсын тусгаар тогтнол, бүрэн эрхт байдал, ардчилсан үзэл санааг бий болгохын төлөө монголчууд нэгдэн нягтарч тэмцэж түүхэн шийдвэр гаргасан өдрүүд бол 1921 оны 3 дугаар сарын 1-ний өдөр юм. 1921 оны 3 дугаар сарын 1-нд Монгол ардын Нам байгуулагдсан нь манай улсад бүрэлдэн бий болж байсан улс төрийн үзэл санааг хөгжүүлж 1911 оны үндэсний эрх чөлөөний хөдөлгөөний үр дүнд бий болсон тусгаар тогтнол, улс төрийн эрх чөлөөг монголчуудад сэргээн олгох, улам бататгах, ард иргэдэд эх оронч сэтгэлгээг төлөвшүүлэх боломжийг нээж өгсөн юм.

Мөн 1948 оны 12 дугаар сарын 10-ны өдөр НYБ-ын Ерөнхий Ассамблей хүний эрх, үндсэн эрх чөлөөг нэгтгэн тодорхойлсон Хүний эрхийн түгээмэл тунхаглалыг баталсан билээ. Энэхүү өдрийг дэлхийн олон орон “Хүний эрхийн өдөр” болгон тэмдэглэж ирсээр хагас зуун жил болж байна.

1989 оны 12 дугаар сарын 10-нд Хүний эрхийн өдрийг тохиолдуулан ардчиллын замыг сонгохыг ил тодоор уриалсан олон нийтийн анхны цуглаан болсныг та бүхэн тод санаж байгаа. Энэхүү түүхэн үйл явдал болсон өдрийг монголд ардчилсан хөдөлгөөн үүссэн өдөр гэж үздэг юм. Yүнээс улбаалан 1992 онд Ардчилсан Yндсэн хуулиа баталснаар Монгол улс эдүгээ ардчилал, зах зээлийн эдийн засаг бүхий нийгмийн шинэ тогтолцоонд шилжин хөгжиж байна.

Иймд Монгол улсын тусгаар тогтнолын төлөө гэсэн эх орончдын үзэл санааг нэгдсэн болон ардчиллын замыг сонгосон өдрүүдийг бүх нийтээр тэмдэглэх нь түүхэн ач холбогдолтой гэж үзэж холбогдох хуульд нэмэлт өөрчлөлт оруулах тухай хуулийн төслийг Засгийн газраас санаачлан боловсруулж УИХ-д өргөн мэдүүлсэн.

Хуулийн төслийг Чуулганы нэгдсэн хуралдаанаар хэлэлцэн шийдвэрлэж өгөхийг хүсье, баярлалаа.

Н.Энхбаяр: - Баярлалаа, илтгэлтэй холбогдуулж асуулт асуух Их Хурлын гишүүд байвал нэрсээ өгөхийг урьж байна. Батбаатар гишүүн, Гүндалай гишүүн, Арвин гишүүн нарын гишүүдээр асуулт асуух асуудлыг таслая, асуулт хариултыг бүгдээрээ хуулийнхаа дагуу 5 минутын горимтойгоор явуулна гэдгийг гишүүддээ хэлье, Батбаатар гишүүн асуутаа асууя.

Б.Батбаатар: - Хүний эрхийн өдрийг Ардчилал-хүний эрхийн өдөр болгоё гэдэг санаачилгыг нэр бүхий 4 гишүүн гаргаад Засгийн газраас санал авахаар хуулийн төсөлд санал авахаар явуулсан байгаа, тэгээд энэ дээр Хөдөлмөрийн хуульд өөрчлөлт оруулах асуудал байгаа, мөн Баяр ёслол, тэмдэглэлт өдөр болгох асуудал байгаа, энэ дээр ирж байгаа санал гэж ойлгох уу, нэг бол ерөөсөө тэр төслийг дараад Засгийн газар өөрөө дангаараа ийм төсөл оруулж байна гэж ойлгох уу, энэнд хариулт авмаар байна.

Н.Энхбаяр: - Батбаатар гишүүний асуултад Баярцогт сайд хариулъя.
С.Баярцогт: - Засгийн газар 12 дугаар сарын 10-ны Ардчилал-хүний эрхийн өдөр гэж тэмдэглэх нь зүйтэй гэсэн Хөдөлмөрийн хуульд болон Нийтээр тэмдэглэх болон тэмдэглэлт өдрүүдийн тухай хуульд өөрчлөлт оруулах асуудлыг Засгийн газар өөрөө санаачлан боловсруулж хэрэгжүүлж байсан. Энэ явцад УИХ-ын гишүүн Батбаатар, Бат-Yүл, Сономпил, Мурат нарын санаачилсан, мөн энэ өдрийг Ардчилсан хөдөлгөөний өдөр болгож тэмдэглэе гэсэн ийм хуулийн төслөөс санал авахуулахаар Засгийн газарт хүргүүлсэн.

Тэгээд бид цаг хугацааны хувьд болон санал санаачилгын хувьд ижил байгаа учраас энэ саналыг Засгийн газраас санаачлан боловсруулсан хуулийг хэлэлцэх үед дэмжиж оролцох нь зүйтэй гэсэн ийм саналыг өгсөн. Тийм учраас өнөөдрийн хуралдаанаар Засгийн газраас өргөн барьсан хуулийн төслийг хэлэлцэж байгаа гэж ойлгох нь зүйтэй.

Н.Энхбаяр: - Гүндалай гишүүн асуултаа асууя.

Л.Гүндалай: - Баярлалаа, энэ хуулийн төслийг Байнгын хороогоор хэлэлцэхэд би цөөнх болсон байгаа юм. Тэгэхээр цөөнх болсны хувьд бас өөрийнхөө үгийг хуулийн дагуу хэлэх байх гэж найдаж байна. Хууль санаачлагчид нь анх УИХ-ын тодорхой тооны гишүүд байсан гэж би ойлгосон, ингээд харин Засгийн газраас энэ саналыг, энэ хуулийн төслийг оруулж ирэхдээ Засгийн газар санаачилж оруулж ирж байгаа мэтээр орж ирээд гэхдээ тэр анх санаачилсан гишүүдээс нь нэлээд өөр хувилбараар орж ирсэн юм билээ. Энд юу гэхээр 3 сарын 1 гэдгийг Эх орончдын өдөр гэж болгоё гэж, тэгээд амралтын өдөр болгоё гэсэн ийм хувилбараар орж ирсэн байна лээ. Тэгээд Засгийн газраас асуух асуулт юу гэхээр Засгийн газар маань хамтарсан Засгийн газар байгаа, тэгээд аливаа нэгэн зүйлийг хийхдээ, хуулийн төслийг санаачилж оруулж ирэхдээ дандаа ийм барьцалдсан, ийм бие биетэйгээ, заавал нэг нь энэ баярыг хэрвээ тэмдэглэлт өдөр болгох гэж байгаа бол заавал ингэнэ гэсэн маягаар тохиролцсон гэх юмуу, хуйвалдсан гэх юмуу маягаар ийм хуулийн төслүүд орж ирдэг болж байгаа юмуу гэж, нэгдүгээр асуулт.

Энийг яагаад асууж байна гэхээр Ардчилагчдын өдөр болон 12 дугаар сарын 10-наар урьд нь ч гэсэн тэмдэглэж байсан, гэтэл 3 дугаар сарын 1 бол МАХН-ын баярын өдөр гэж байсан, одоо тэгээд энэ маань Эх орончдын өдөр болж бүр амардаг болохоор анхны төслийн хувилбар нь орж ирж байсан, тэгэхээр хоёрдугаар асуулт маань Монгол улсад амралтын өдөр цөөдөөд бид баялаг бүтээхээсээ илүү амарч байх нь Засгийн газарт сайхан амар байна, монголын хөгжилд хэрэгтэй байна гэж Засгийн газрын зүгээс бодсон юм биш биз дээ гэж хэлмээр байна, яагаад гэвэл амралтын нэг өдөр гэдэг бол Монгол улсын төсөвт орох мөнгө, монголчуудын баялаг бүтээх хөрөнгө. Баялаг бүтээх цаг хугацаа, энэ болгон алдагдаж байна гэсэн үг.

Тэгэхээр Засгийн газрыг харин би эсрэг, амралтын өдрийг бүр цөөлөх юмуу, энийг бүр оновчтой болгох талаар хувилбар оруулж ирэх болов уу гэж найдаж байхад бүр эсрэгээр нь 2 ч амралтын өдөр нэмэхээр ийм хувилбар оруулж ирж, ийм эдийн засгийнхаа хөгжлийн эсрэг, энэ ер нь олон нийт, дэлхий нийтийн хөгжлийн зүй тогтлоос өөр, ажил хийдэггүй хүмүүсийн дүр төрхтэй, ийм хувилбар оруулж ирж байгаа нь Засгийн газар хийх ажилгүй байна гэдэгтэй санал нэг байна уу гэж асуумаар байна.
Н.Энхбаяр: - Гүндалай гишүүний асуултад Баярцогт сайд хариулъя.

С.Баярцогт: - Төслийг УИХ-ын гишүүд санаачлаад тэгээд Засгийн газар оруулж ирж байгаа бол тийм зүйл биш, Засгийн газар өөрөө эхлээд 12 дугаар сарын 10-ны өдрийг Ардчилал хүний эрхийн өдөр болгож тэмдэглэе гэдэг санал Засгийн газар дээр яригдаж байсан, тэгээд энэ асуудал хэлэлцэгдсэн, яг энэ цаг хугацааны явцад УИХ-ын гишүүн Батбаатар, Бат-Yүл, Сономпил, Мурат гишүүдээс нэр томъёоны хувьд арай өөр, яг ийм, гэхдээ утга санаа бүх зүйл нь ижил ийм санал орж ирсэн. Мөн УИХ-ын гишүүн Хүрэлсүх, Арвин, Бадамжунай, Батболд гишүүний санаачилсан 3 дугаар сарын 1-нийг Эх орончдын өдөр болгоё гэсэн ийм хуулийн төслүүд өргөн баригдаад санал авъя гэдэг асуудал тавигдсан.

Засгийн газар энэ бүх асуудлуудыг хэлэлцээд Монголын түүхэнд тэмдэглэлт, шинэ түүхийн болон нэн шинэ түүхийн маш чухал өдрүүд, энийг Монгол улсад эх оронч үзлийг төлөвшүүлэх, түүхийг бодитойгоор сурталчлах, ардчилсан үзлийг бэхжүүлэх гэсэн энэ үзэл санааны үүднээс нийтээр тэмдэглэх баярын болон тэмдэглэлт өдрүүдийн тухай хуульд өөрчлөлт оруулъя, үүнтэй уялдуулаад гишүүдийн гаргасан саналуудыг мөн хүндэтгээд Хөдөлмөрийн хуульд өөрчлөлт оруулах нь зүйтэй гэсэн ийм саналыг анх оруулж ирсэн. Энэ бүх зүйл бол нийтийн өмнө ил тод, нийт гишүүдээр хэлэлцэгдэж явагдаж байгаа учраас энэ асуудлыг ямар нэгэн байдлаар хуйвалдаан гэж хэлэхийг Засгийн газар эрс эсэргүүцэж байгаа гэдгийг нэгдүгээрт мэдэгдэе. Энэ бүхний шийдвэрийн эцсийн үр дүнг УИХ гаргана, энд бол нээлттэй хэлэлцүүлэг явагдана, ийм маягаар асуудалд хандахгүй байхыг хүсч байна.

Хоёрдугаарт дээр хэлсэн, гишүүдийн санаачилсан хуулиудын төсөл дээр бүгд дээр нь мөн энэ өдрийг нийтээр амардаг өдөр болгоё гэсэн санал байсан, энэ саналыг хүндэтгэн үзсэн. Та өөрөө мэдэж байгаа, Төрийн байгуулалтын байнгын хорооны хурал дээр Засгийн газар гишүүдийн гаргасан санал, Бүлгүүдийн дүгнэлтийг үндэслээд Хөдөлмөрийн тухай хуульд нэмэлт өөрчлөлт оруулах тухай асуудлыг татаж авъя, энийг Нийтээр тэмдэглэдэг тэмдэглэлт өдрүүдийн тоонд оруулъя, амрахгүй байх нь зөв юм гэдэг саналаар татаж авсан. Энийг бид нар одоо УИХ-ын чуулган дээр ном журмынх нь дагуу хийж ярилцана, тэгэхээр асуудал угаасаа ойлгомжтой, ярилцсан байхад ийм асуудлаар хувь хүний юмуу, улс төр хийх явдлыг би зохисгүй гэж бодож байна, баярлалаа. 

Н.Энхбаяр: - Арвин гишүүн асуултаа асууя.
Д.Арвин: - Энэ хуулийг өргөн барьсны хувьд бид нар бас ганц зүйл хэлье гэж бодож байна, түрүүн бас Төрийн байгуулалтын байнгын хороон дээр ч ярьсан, энэ гишүүдээс гарсан саналыг Засгийн газартай хуйвалдсан мэтээр УИХ-ын гишүүн Гүндалай удаа дараалан энэ асуудлыг тавьж байна, би адилхан гишүүний хувьд Гүндалайг юмаа мэдэж, юм уншиж, юмыг ойлгож ярьж байгаа чээ гэж хэлмээр байна. Бид нар 3 дугаар сарын 1-Эх орончдын өдөр бид нар өнгөрсөн 4 жил Намын бүлэг дээрээ энэ асуудлыг яриад, яахав нэг нам дангаараа байгаа учраас түр, манай намын бүлэг хойшилсон байсан, сая бид нар энэ Засгийн газрын үед бас өргөн барьсан байсан юм, тэгэхээр бид нарын эрхийн асуудал дээр Гүндалай ингэж дэмий юм ярихаа татвал таарах ёстой гэдгийг би Гүндалайд хэлмээр байна. Хууль санаачилсны хувьд Гүндалайд хариулт өгч байна.

Л.Гүндалай: - Хариулт дутуу байна, миний хоёрдахь асуултад дутуу хариулаад байна. Тодруулж болдоггүй юмуу?

Н.Энхбаяр: - Асуултад чинь хариулсан, бүгдэд нь хариулсан. Асуултаа асуусан, хариулт өгсөн, асуулт асуух гишүүдийн асуулт дууслаа, одоо Төрийн байгуулалтын байнгын хорооны дүгнэлтийг сонсоё, дүгнэлтийг УИХ-ын гишүүн Дондог танилцуулна, Дондог гишүүнийг индэрт урьж байна.

Д.Дондог: - Улсын Их Хурлын дарга, эрхэм гишүүд ээ.

 

Монгол Улсын Засгийн газраас 2004 оны 12 дугаар сарын 1-ний өдөр Хөдөлмөрийн тухай хуульд нэмэлт оруулах тухай, Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн төслүүдийг Улсын Их Хуралд өргөн мэдүүлсэн билээ. 
 

Хуулийн төслүүдэд Монгол Улсын тусгаар тогтнолын төлөө гэсэн ард түмний үзэл санаа нэгдсэн болон ардчиллын замыг сонгосон өдрүүдийг  нийтээр амрах баярын өдөр болгон тэмдэглэж байхаар тусгажээ. 
 
Төрийн байгуулалтын байнгын хороо эдгээр төслүүдийг 2004 оны 12 дугаар сарын 7-ны өдрийн хуралдаанаараа хэлэлцээд дараахь санал, дүгнэлтийг Улсын Их Хурлын нэгдсэн хуралдаанд оруулж байна:
 
1.Байнгын хорооны гишүүдийн олонхийн саналаар Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн төслийг Улсын Их Хурлын нэгдсэн хуралдаанаар хэлэлцэхийг дэмжиж, анхны хэлэлцүүлгийг хамтад нь явуулах нь зүйтэй гэж үзлээ.  Харин Улсын Их Хурлын гишүүн Л.Гүндалай нийтээр тэмдэглэх баяр ёслолын өдрийг нэмэгдүүлэх шаардлагагүй гэж үзэж төслүүдийг буцаах тухай санал гаргаж энэ асуудлаараа цөөнх болсон ба Улсын Их Хурлын гишүүн С.Отгонбаяр Хөдөлмөрийн тухай хуулийг бүхэлд нь  авч үзэх шаардлага байгаа тул Засгийн газар уг төслүүдээ татан авч асуудлыг багцаар нь оруулж ирэх нь зүйтэй юм гэсэн саналтай байв.   
 
 2.Төсөлд тусгагдсан нийтээр тэмдэглэх баярын өдрүүдийг нийтээр тэмдэглэх тэмдэглэлт өдрүүд болгон өөрчлөн тогтоож, төслийн 5 дугаар зүйлийн 1 дэх хэсэгт зохих өөрчлөлт оруулах талаар УИХ дахь нам, эвслийн бүлэг, УИХ-ын зарим гишүүдийн гаргасан саналыг Байнгын хороо дэмжсэн юм. Хэрэв эдгээр өдрүүдийг нийтээр тэмдэглэх тэмдэглэлт өдрүүд байхаар тогтоовол Хөдөлмөрийн тухай хуульд нэмэлт оруулах тухай хуулийн төслийг хэлэлцэх шаардлагагүй болох бөгөөд УИХ дахь нам, эвслийн бүлэг, УИХ-ын зарим гишүүдийн гаргасан энэ саналыг төсөл санаачлагч зөвшөөрч уг хуулийн төслөө татаж авах тухай санал гаргасан болно.  
 
3.Хэлэлцүүлгийн явцад Улсын Их Хурлын гишүүн Л.Гүндалай “Эх орончдын өдөр: гуравдугаар сарын 1”-ийг төслөөс хасах нь зүйтэй гэсэн зарчмын өөр байр суурьтай цөөнх болсон. 
 
4.УИХ дахь “Эх орон-Ардчилал” эвслийн бүлэг “Эх орончдын өдөр” гэснийг “МАХН-ын үүсгэн байгуулагдсан өдөр” гэж өөрчлөх тухай, Улсын Их Хурлын гишүүн Я.Санжмятав “Улс төрийн нам үүссэн өдөр” гэж өөрчлөх тухай санал гаргасан бөгөөд уг саналуудыг Байнгын хорооны гишүүдийн олонхи дэмжээгүй болно. 

5.Төслийн талаар Улсын Их Хурлын гишүүдээс зарчмын зөрүүтэй өөр санал нэгдсэн хуралдаан дээр гаргахгүй бол төслийг анхны хэлэлцүүлгээр батлах боломжтой гэж Байнгын хороо үзсэн юм.
 
Улсын Их Хурлын гишүүд ээ, Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн төслийн талаар гаргасан Байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье. Анхаарал тавьсанд баярлалаа.  
 
Н.Энхбаяр: - Баярлалаа, одоо Байнгын хорооны дүгнэлттэй холбогдуулж асуух асуулт байгаа бол гишүүд нэрсээ өгье, байхгүй байна. Байнгын хорооны дүгнэлттэй холбогдуулж асуух асуулт байхгүй учраас асуултыг таслая. Одоо хуулийн төслийг Чуулганы хуралдаанаар хэлэлцэх эсэх асуудлаар санал хураалт явуулна. Төрийн байгуулалтын байнгын хорооны саналаар Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн санал оруулж байгаа, энэ томъёоллоор санал хураах ёстой, энэнээс өмнө Засгийн газар, түрүүн Баярцогтын тайлбарыг сонсоё.
С.Баярцогт: - Төрийн байгуулалтын байнгын хорооны хурал дээр Эх орон-ардчилал эвслийн бүлэг, МАХН-ын бүлгийн дүгнэлтүүдийг үндэслээд Хөдөлмөрийн тухай хуульд нэмэлт өөрчлөлт оруулах тухай хуулийг татаж авсан байгаа, тэгээд УИХ-ын Чуулган дээр зөвхөн Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийг төсөл санаачлагчийн зүгээс хэлэлцүүлж өгөхийг хүсч байгаа юм, баярлалаа.

Н.Энхбаяр: - Баярлалаа. Засгийн газрын байр суурийг та бид тодорхой сонслоо, одоо ингээд Төрийн байгуулалтын байнгын хорооны саналаар Нийтээр тэмдэглэх баярын болон тэмдэглэлт өдрүүдийн тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн томъёоллоор санал хураалт явуулъя.
Санал хураалтад 43 гишүүн оролцож, 38 гишүүн зөвшөөрч, 5 гишүүн татгалзаж 88.4 хувийн саналаар уг санал дэмжигдэж байна. Хуулийн төслийг хэлэлцэх нь зүйтэй гэж үзлээ.

Одоо Байнгын хорооноос хуулийн төслийн анхны хэлэлцүүлгийг хамтад нь хийх горимын санал гаргасан байгаа, энэ горимын саналыг дэмжье гэсэн томъёоллоор санал хураалт явуулъя.

Санал хураалтад 43 гишүүн оролцож 36 гишүүн зөвшөөрч, 7 гишүүн татгалзаж 83.7 хувийн саналаар уг санал дэмжигдэж, горим дэмжигдэж байна.

Ийм учраас хуулийн төслийн анхны хэлэлцүүлгийг явуулъя, Байнгын хорооноос гаргасан зарчмын зөрүүтэй саналаар санал хураалт явуулах ёстой. 

Эхний санал “Эх орончдын өдөр: Гуравдугаар сарын 1, Ардчилал-хүний эрхийн өдөр: Арван хоёрдугаар сарын 10-нийг нийтээр тэмдэглэх тэмдэглэлт өдөр болгон өөрчлөх гэсэн саналыг Их Хурал дахь МАХН-ын бүлэг, Эх орон-ардчилал эвслийн бүлэг, УИХ-ын гишүүн Дондог, Ламбаа нарын гаргасан санал байна, Төрийн байгуулалтын байнгын хороо дэмжсэн санал байна, тийм учраас  Эх орончдын өдөр: Гуравдугаар сарын 1, Ардчилал-хүний эрхийн өдөр: Арван хоёрдугаар сарын 10-ны өдрүүдийг амрахгүйгээр нийтээр тэмдэглэх тэмдэглэлт өдөр болгон өөрчлөх гэсэн томъёоллоор санал хураалт явуулъя.

Санал хураалтад 44 гишүүн оролцож 39 гишүүн зөвшөөрч, 5 гишүүн татгалзаж 88.6 хувийн саналаар уг санал дэмжигдэж байна.

Энэнтэй холбогдуулж гишүүдийн зарчмын гаргасан тус тусдаа саналууд байгаа, эхлээд Гүндалай гишүүний гаргасан “Эх орончдын өдөр: Гуравдугаар сарын 1-ний өдрийг нийтээр тэмдэглэх тэмдэглэлт өдөр болгон өөрчлөх” гэсэн саналын эсрэг цөөнх болж санал гаргасан байна, санал хураасан, Төрийн байгуулалтын байнгын хороо Дондог гишүүн МАХН-ын бүлгийн саналыг дэмжсэн байна, Гүндалай гишүүн дэмжсэн учраас цөөнх болсон байна.

Л.Гүндалай: - Би цөөнх болсон, үгээ хэлэх ёстой. Цөөнхийн үгийг сонсох ёстой.
Н.Энхбаяр: - Одоо “Эх орончдын өдөр: Гуравдугаар сарын 1-ний өдрийг нийтээр тэмдэглэх тэмдэглэлт өдөр болгон өөрчлөх гэсэн саналын эсрэг Гүндалай гишүүн цөөнх болж санал гаргасан байна, мөн Эх орончдын өдөр гэснийг МАХН үүсгэн байгуулагдсан өдөр гэж өөрчлөх гэсэн саналыг Эвслийн бүлэг гаргасныг Төрийн байгуулалтын байнгын хороо дэмжээгүй, УИХ-ын гишүүн Ганхуяг цөөнх болсон байна, Эх орончдын өдөр гэснийг “Улс төрийн нам үүссэн өдөр” гэж өөрчлөх гэсэн саналыг Санжмятав гишүүн гаргаж Төрийн байгуулалтын байнгын хороо дэмжээгүй байна, УИХ-ын гишүүн Санжмятав цөөнх болсон байна. Энэ 3 цөөнх болсон санал байгаа,тэгэхээр түрүүн санал хураагдсан учир 3-ууланг нь яриулах горимоор явах уу гэхээр зөрчилтэй болж байна. Эхний саналаа тэртэй тэргүй баталсан юм чинь эхний саналаа унагаах уу, үгүй юу гэдгээ, зөвхөн амралтын өдрийн асуудлыг шийдээгүй юм, ерөөсөө энэ тэмдэглэлт өдрийн асуудлыг шийдсэн, Оюун даргаа, бүхэлд нь. Санал тэгж орж ирсэн учраас санал хураагаад явсан, тэгж болохгүй биш.

Саналаа хураагаад шийдээд явъя, тэртэй тэргүй эхний асуудлаа санал хураагаад явсан юм чинь, горим ямар вэ, манай Тамгын газрынхан тайлбарлаач.

Л.Гүндалай: - Та дараалал буруу явж байна шүү дээ.

Н.Энхбаяр: - Дараалал буруу биш, “Эх орончдын өдөр: Гуравдугаар сарын 1-ний өдрийг, Нарантуяа дарга тайлбар өгье, ямар горимоор явах юм, за яахав ярилцаад, эхний санал батлагдсан юм чинь тэрэнтэйгээ уялдуулаад саналаа хэлээд явж болно. 
Л.Гүндалай: - Санал хураахын өмнө цөөнхийн үгийг сонсох ёстой шүү дээ.
Н.Энхбаяр: - Тэр санал чинь бас л адилхан санал байхгүй юу, өөрийн чинь саналтай адилхан хүчин төгөлдөр санал, миний санал эхлээд явах ёстой гэсэн юм байхгүй, за яахав ингэж маргалдаж суугаад яах вэ. “Эх орончдын өдөр: Гуравдугаар сарын 1-ний өдрийг нийтийн тэмдэглэх тэмдэглэлт өдөр болгон өөрчлөх” гэсэн саналыг гаргаж Төрийн байгуулалтын байнгын хороо дэмжсэн байна, Гүндалай гишүүн энэ дээр цөөнх болсон байна, ийм учраас Гүндалай гишүүн цөөнх болсон гэдэг утгаараа Гүндалай гишүүний саналыг сонсоё, шаардлагатай гэж үзэх юм бол нэг дэмжсэн, нэг дэмжээгүй гишүүн ярьж болно, Гүндалай гишүүний саналыг сонсоё.
Л.Гүндалай: - Баярлалаа, эрхбиш тэгмээр юм, тэгэхгүй бол энэ чинь арай хэтэрхий нэг талыг барьсан юм болж байна шүү дээ. Засгийн газрыг төлөөлж байгаа хэн билээ, Баярцогт бас арай хэтэрч байна шүү дээ, ганцаараа тэгж байгаа юм гэж ярьж болохгүй шүү дээ. 3 дугаар сарын 1-ний өдрийг Эх орончдын өдөр болгоё гэдэг нь арай хэтэрхий төөрсөн санаа байна. МАХН-ын байгуулагдсан өдрийг Эх орончдын өдөр болгож тэгж эх орончдыг доромжилж болохгүй шүү дээ. Хэрвээ үнэхээр Эх орончдын өдөр гэж тэмдэглэмээр байгаа бол арай өөр өдөр олж сонгоё л доо. 3 дугаар сарын 1 гээд аль наян хэдэн жилийн өмнөх тэр зүйлийг хэрвээ яръя гэж ярьж байгаа бол 1921, 1924 онд өчнөөн зүйлүүд болж байсан шүү дээ.

Тэгвэл эх орончдын тэмцэж байсан жинхэнэ өдөр нь 12 дугаар сарын 10 байж болох байхгүй юу, тэгээд энэ нэрээ арай өөр, эсрэгээр нь хийсэн байна шүү дээ. Түрүүн Арвин гишүүн ярьж байна, бид нар дангаараа байхдаа хийх гэсэн чинь арай чадаагүй, ичээд байсан гэж байна, үнэхээр та нар ичээд чадаагүй байхгүй юу, хэрвээ үнэхээр тийм 2000-2004 онд та нар эрх барьж байхдаа үнэхээр та нар Эх орончдын өдөр гэдэг энэ өдрийг амралтын өдөр болгож, Намын баяраа Эх орончдын өдөр болгож сольё гэж бодож байгаа чинь үнэхээр зүйтэй, баталгаатай байсан юм бол тэр үедээ хийж болох л байсан шүү дээ, ард түмэн эсэргүүцэхгүй шүү дээ, үнэн юмны эсрэг. Одоо харин хамтарсан төр, Засгийн газар байгуулсан гэдэг нэрээр, тэр далбаан дор Эх орончдын өдөр гэж МАХН-ын баярын өдрийг тэмдэглэлт өдөр болгож оруулж ирж байгаа нь арай хэтэрч байна, хэтэрхий хуйвалдаан явж байна шүү дээ.

Хэрвээ бид нар Хэлмэгдэгсдийн өдөр юмуу, аль эсвэл Эх орончдын өдөр, үгүй бол Ардчиллын өдөр гэдгийг тавимаар байгаа бол өөр олон зүйл байж болж байна шүү дээ, жишээлбэл 1932 онд маш их хэлмэгдүүлэлт болж байсан, энэ өдрийг бид нар яагаад үнэхээр тэмдэглэлт өдөр юмуу, аль эсвэл энийг санаж дурсаж байх, мартахгүй байх ийм өдөр болгож болоогүй юм бэ, жинхэнэ хэлмэгдүүлэлт, жинхэнэ хүний эрхийг зөрчсөн явдал чинь тэр гучин хэдэн онд 80000 хүнээ алж устгаж байж бид нар өөрсдөө тэрийг мэдэж, харж байгаа биз дээ. Тийм зүйл болсон шүү дээ. Энэ дээрээ бид нар яагаад анхаарал, ач холбогдол өгөөгүй юм бэ, нэг л мэдэхэд шал өөр.

Тэмдэглэлт өдөр, баярын өдөр гээд ороод ирсэн, Засгийн газар эд нар өнөөдөр арай хэтэрхий хуйвалдаж байна шүү дээ, амралтын өдөр бий болгохоор төсөл оруулж ирж байна шүү дээ, Засгийн газарт өөр ажил хийх юм олдоогүй юмуу, би түрүүн энэ асуултыг асуусан, ерөөсөө хариулаагүй шүү дээ. Засгийн газарт шинэчлэлт хийх юм олдоогүй юмуу, арай шинэлэг юм оруулж ирэхийн оронд амралт, баярын өдөр ярьчихсан явж байдаг, арай энэ чинь хэтэрч байна шүү дээ, ер нь энэ Засгийн газар чинь ажил хийдэггүй юмуу, Эх орончдын өдөр гэдэг энэ арай хэтэрхий, ёстой жинхэнэ Эх орончдыгоо доромжилсон, энэ өдрийг хасмаар, болимоор байгаа юм шүү.

Н.Энхбаяр: - Баярлалаа, Гүндалай гишүүн саналаа хэллээ, одоо нэг дэмжсэн, нэг дэмжээгүй гишүүн санал хэлэх маргалдах шаардлага байна уу даа, Энхсайхан гишүүн саналаа хэлье.
М.Энхсайхан: - Их баярлалаа, 3 дугаар сарын 1-нийг их зөв ойлгох хэрэгтэй гэж би бодож байна, Гүндалайгийн хэлсэн үгтэй холбогдуулаад. Намын баяр гэж тэмдэглэж ирсэн, олон жил, ер нь 3 дугаар сарын 1 бол Монголд анх удаа улс төрийн нам байгуулагдсан өдөр болж таарч байгаа юм, түүхээр авч үзвэл, монголд улс төрийн нам байгуулагдсан гэдэг бол Монголын 20 дугаар зуунд болсон хамгийн том гэгээтэй үйл явдал гэж ойлгох ёстой.

Тийм учраас энэ 3 дугаар сарын 1 бол Монгол Ардын Нам гэж Монголын 20 дугаар зууны түүхэнд хамгийн анх улс төрийн нам байгуулагдсан энэ гэгээтэй үйл явдлыг Эх орончдын өдөр болгох гэж Засгийн газрын оруулж ирсэн төслийг би зөв гэж үзэж байгаа юм. Тэндээс өнөөдрийн олон намын тогтолцоо, энэ олон намуудын эхлэл тэндээс эхэлж байгаа юм, тийм учраас Засгийн газрын оруулж ирж байгаа санал нэгдүгээрт зөв, хоёрдугаарт бас Засгийн газар саналаа оруулахдаа эдгээр өдрүүдийг тэмдэглэлт өдөр болгоё гэсэн болохоос биш, амралтын өдөр болгоё гэж оруулаагүй байгаа. 

Тэгэхээр энэ түүхэн үйл явдлыг тал талдаа зөв ойлгож байгаа учраас, ер нь угаасаа зөв ойлгох шаардлагатай байгаа учраас оруулсан санал зөв байна гэдэг дээр би энэ саналыг дэмжиж байгаа гэдгээ хэлмээр байна.
Н.Энхбаяр: - Баярлалаа, одоо энийг дэмжихгүй байгаа, Гүндалай гишүүнийг дэмжиж Батбаатар гишүүн саналаа хэлье.
Б.Батбаатар: - Тэгэхээр ийм юм хэлэх гэсэн юм, юу гэвэл энэ хуулийн төслийг өргөн барих нь саяхан өргөгдөж өгсөн зүйл бишээ, 11 дүгээр сарын эхээр Их Хурлын Тамгын газарт өгөөд, тэгээд 11 дүгээр сарын дундуур Төрийн байгуулалтын байнгын хорооны дарга Батболд даргын өрөөнд Энхбаяр даргын гарын үсэгтэй, Төрийн байгуулалтын байнгын хороогоор энэ асуудлыг хэлэлцэж шийдвэрлэ гээд, бүр Байнгын хороо руугаа цохолт хийсэн бичигтэй яваад очсон байсан юм. Ер нь 12 дугаар сарын 10-ны өдөр чинь Хүний эрхийн өдөр гэдгээр тэмдэглэлт өдөрт байдаг шүү дээ, тэрэн дээр зүгээр ардчилал гэдэг ганц үг нэмэх асуудал яригдаж байсан болохоос тусгаар тогтнолын өдрийн тэр Хүндэтгэлийн чуулган дээр Их Хурлын дарга маань ардчилал гэдэг үгийг илтгэл дотроо маш олон оруулсан байдаг.

Тэгээд хүний эрхийн өдөр дээр ардчилал гэдэг ганц үг оруулахын төлөө өнөөдөр гэв гэнэтхэн гаргаж ирээд ингээд юм болгоныг барьцалдуулаад тавьж болохгүй байх, энийг хамгийн анх 1989 онд Сүхбаатарын талбай дээр болж байсан цуглаан дээр 12 дугаар сарын 10-нд болж байсан цуглаан дээрээс тухайн үеийн Улс төрийн товчоонд гаргаж, шаардлага дотор орж байсан нэг заалт нь энэ байгаа юм. Тэгэхээр энэ хуулийг өргөн барихад нэр бүхий 4 гишүүн бол нэгдүгээрт баяр ёслолын өдөр болгох ёстой, хоёрдугаарт амралтын өдөр болгох ёстой гэдэг хувилбараар өргөн барьсан. Засгийн газар эндээс амралтын өдөр гэдгий нь өөрөө татаад авсан байна лээ, Гүндалай гишүүн энэ дээр жаахан буруу ойлгосон юм шиг байна, анхны гишүүдийн саналаар орж ирсэн.

Тэгэхээр одоо нэгэнт ингээд оруулсан зүйлийг энэ хүмүүсийнх нь Засгийн газар саналаа татаж авлаа гэдгээр тэр нь огт байхгүй болж болж байна уу, үгүй юу, энэ дээр зарчмын зөрүүтэй санал хэлэх буюу түрүүн асуултаа тодруулах гэсэн тодруулах боломж гарсангүй, энэ дээр бас хэлмээр байна.
Н.Энхбаяр: - Одоо ингээд хэлбэрээ барих ёстой юм байна л даа, одоо энэ “Эх орончдын өдөр 3 дугаар сарын 1-ний өдрийг нийтээр тэмдэглэх тэмдэглэлт өдөр болгон өөрчлөх” гэсэн МАХН-ын бүлэг, УИХ-ын гишүүн Дондог нарын гаргасан Төрийн байгуулалтын байнгын хороо дэмжсэн санал байгаа, энийг УИХ-ын гишүүн Гүндалай цөөнх болсон байгаа, энэ саналыг түрүүн санал хураасан. Тийм учраас одоо ахиад босоо саналаар энийг дэмжье гэдэг томъёоллоор санал хураалт явуулъя.

Санал хураалтад 47 гишүүн оролцож 43 гишүүн зөвшөөрч, 4 гишүүн татгалзаж 91.5 хувийн саналаар уг санал дэмжигдэж байна.

Ганхуяг гишүүн, Санжмятав гишүүн нар энэ саналуудаа тайлбарлаж ярих уу, эсвэл татах уу, буцааж, одоо уг нь ойлгомжтой асуудал юм, Санжмятав гишүүн яръя.
Ц.Санжмятав: - Уг нь хэн бүхэн мэдэж байгаа зүйл бол Монголд улс төрийн нам анх үүссэн өдөр л дөө, тэгээд бид нар түүхийг өнгөрсөн үеүддээ тодорхой хугацаанд гажуудуулж ирсэн гэж шүүмжилдэг гэдгийг ч бас эрх олгосон нөхцөлдөө бид түүхийг гажуудуулах бас нэг зүйл болчихвий гэж эмзэглэж байгаа юм. МАХН-ын түүх уламжлалыг хүмүүст бас ойлгуулах, мэдрүүлэхэд хэрэв улс төрийн нам Монголд анх үүссэн өдөр гэж тэмдэглэж явах юм бол бас хэрэгтэй юмуу даа гэдэг талаас нь би ийм нэр томъёогоор өдрийг нийтээр тэмдэглэж байя гэж үзэж байгаа юм.

Нөгөө талаасаа бусад улс төрийн намуудын хувьд төлөвшил хаа ч хүрээгүй байна, нялхаараа байна, тийм учраас тэдэнд бас сургамж өгдөг, тодорхой хэмжээгээр улс орны хөгжил ирээдүйн асуудлаар дүгнэлт гаргадаг судлаачид, эрдэмтэд болон намууд өөр өөрийнхөө байр суурийг тодорхой хэмжээнд илэрхийлдэг ийм өдөр, хэлбэрээр байлгавал яасан юм гэсэн саналын үүднээс улс төрийн нам Монголд анх үүссэн өдөр гээд явчихвал зөв юмуу гэсэн ийм бодлоор саналаа оруулсан юм.

Тэгээд нэгэнт асуудал ойлгомжтой учраас би энийг заавал зүтгүүлээд байх шаардлага алга л даа, тэртэй тэргүй унах нь ойлгомжтой, ер нь санаа аваад та хэд бас зөвшилцөөд, үнэхээр монголд улс төрийн нам анх үүссэн өдөр гэдгээрээ явах юм бол МАХН-ын түүхэнд ч гэсэн хэрэгтэй, МАХН бас өөрийнхөө түүхийг ирээдүйдээ таниулах, ойлгуулахад хэрэгтэй зүйл болох болов уу гэсэн ийм бодолтой байна, анхаарал тавьсанд баярлалаа.

Н.Энхбаяр: - Санжмятав гишүүн саналаа татаж авч байна уу?

Я.Санжмятав: - Татаж авлаа.

Н.Энхбаяр: - Санжмятав гишүүн саналаа татлаа, түрүүн ойлголцсон учраас Эх орончдын өдөр гэснийг Улс төрийн нам үүссэн эсвэл МАХН үүсэн байгуулагдсан өдөр гэдгээр санал хураах шаардлагагүй, ингээд хуулийн төсөл, Байнгын хорооноос гаргасан зарчмын зөрүүтэй саналаар санал хурааж дууслаа. Одоо Байнгын хорооноос хуулийн төслийг анхны хэлэлцүүлгээр батлах горимын санал гаргасан байгаа, энэ хуулийг анхны хэлэлцүүлгээр батлая гэсэн горимын саналыг дэмжье гэдгээр санал хураалт явуулъя.

Санал хураалтад 44 гишүүн оролцож, 39 гишүүн зөвшөөрч, 5 гишүүн татгалзаж 88.6 хувийн саналаар уг горим дэмжигдэж байна.

Горимын санал дэмжигдэж байгаа учраас Нийтээр тэмдэглэх баярын болон тэмдэглэлт өдрүүдийн тухай хуульд нэмэлт өөрчлөлт оруулах тухай хуулийн төслийг бүхэлд нь батлах гэдэг томъёоллоор санал хураалт явуулъя.

Санал хураалтад 44 гишүүн оролцож  40 гишүүн зөвшөөрч, 4 гишүүн татгалзаж 90.9 хувийн саналаар уг хууль батлагдлаа.

Уг асуудлыг 10.54 цагт хэлэлцэж дуусав.

Хоёр.Нийгмийн даатгалын үндэсний Зөвлөлийн бүрэлдэхүүнийг
 шинэчлэн батлах тухай УИХ-ын тогтоолын төсөл /анхны хэлэлцүүлэг/
Н.Энхбаяр: - Нийгмийн даатгалын үндэсний зөвлөлийн бүрэлдэхүүнийг шинэчлэн батлах тухай УИХ-ын тогтоолын төслийн анхны хэлэлцүүлгийг явуулъя, одоо Нийгмийн бодлогын байнгын хорооны дүгнэлтийг УИХ-ын гишүүн Ламбаа танилцуулна, Ламбаа гишүүнийг индэрт урьж байна.
С.Ламбаа: - Улсын Их Хурлын дарга, эрхэм гишүүд ээ, Монгол Улсын Засгийн газраас өргөн мэдүүлсэн “Нийгмийн даатгалын үндэсний зөвлөлийн бүрэлдэхүүнийг шинэчлэн батлах тухай” Улсын Их Хурлын тогтоолын төслийг хэлэлцэх эсэх тухай асуудлыг Улсын Их Хурлын нэгдсэн хуралдаанаар 2004 оны 12 дугаар сарын 2-ны өдөр хэлэлцэж, анхны хэлэлцүүлэгт бэлтгүүлэхээр Нийгмийн бодлогын байнгын хороонд шилжүүлсэн билээ.

Тус Байнгын хороо тогтоолын төслийг анхны хэлэлцүүлэгт бэлтгэх тухай асуудлыг 2004 оны 12 дугаар сарын 7-ны өдрийн хуралдаанаараа хэлэлцээд дараахь саналыг оруулж байна:

1.УИХ-ын гишүүн Г.Адъяа, Ц.Сүхбаатар нар Нийгмийн даатгалын тухай хуулийн 27 дугаар зүйлд Нийгмийн даатгалын үндэсний зөвлөлийн дарга, гишүүдийг талуудын санал болгосноор Улсын Их Хурал 6 жилийн хугацаагаар томилохоор заасан 2 дахь заалтыг баримтлан Улсын Их Хурлын 2000 оны 1 дүгээр сарын 27-ны өдрийн 14 дүгээр тогтоолоор баталсан Yндэсний зөвлөлийн Засгийн газар, даатгуулагч, ажил олгогчийг тус тус төлөөлсөн гишүүдийг нэрээр бус харин албан тушаалаар зааж өгөх нь зүйтэй гэж үзлээ.

2.Дээр дурдсантай холбогдуулан Засгийн газраас өргөн мэдүүлсэн төслөөс “Улсын нийгмийн даатгалын ерөнхий газрын дарга” гэснийг хасах зэрэг асуудлаар санал гаргасныг Байнгын хороо дэмжсэн болно.

“Нийгмийн даатгалын үндэсний зөвлөлийн бүрэлдэхүүнийг шинэчлэн батлах тухай” Улсын Их Хурлын тогтоолын төслийн талаархи зарчмын зөрүүтэй саналын томъёоллыг та бүхэнд тараасан болно.

Улсын Их Хурлын эрхэм гишүүд ээ, “Нийгмийн даатгалын үндэсний зөвлөлийн бүрэлдэхүүнийг шинэчлэн батлах тухай” Улсын Их Хурлын тогтоолын төслийг анхны хэлэлцүүлэгт бэлтгэсэн тухай асуудлаар тус Байнгын хорооноос гаргасан санал, дүгнэлт болон зарчмын зөрүүтэй саналыг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Н.Энхбаяр: - Баярлалаа. Байнгын хорооны дүгнэлттэй холбогдуулж асуух асуулттай гишүүд нэрсээ өгье, Баяртсайхан гишүүнээр асуулт асуух гишүүдийг таслая, Баяртсайхан гишүүн асуултаа асууя.

Н.Баяртсайхан: - Энэ зөвлөл дахин 6 жилийн хугацаатай зөвлөл байгуулагдаж байна уу, эсвэл 2000 онд байгуулагдсан зөвлөл гэдгээрээ тооцож 2006 он хүртэл ажиллах, 2 жилийн хугацаатай зөвлөл байгуулагдаж байна уу гэдгийг Ламбаа дарга тодорхой хэлж өгнө үү, нэгдүгээрт.

Хоёрдугаарт Нийгмийн даатгалын үндэсний зөвлөлийн бүрэлдэхүүнд Улсын нийгмийн даатгалын ерөнхий газрын дарга байх ёстой гэж би үзэж байгаа, Байнгын хорооны саналд хасахаар орж ирсэн байна. Асуудал хариуцсан гол агентлагийн захирлыг хасах тухай саналыг танай Байнгын хороо ямар үндэслэлээр гаргаж байгаа юм бэ гэдгийг тайлбарлаж хэлж өгнө үү.

Гуравдугаарт даатгуулагчдыг төлөөлсөн гишүүнээр Монголын хөдөө аж ахуй, хүнс байгаль орчны үйлдвэрчний эвлэлийн дарга байна гэдгийг Засгийн газраас оруулсан байгаа юм, гэтэл монголын хөдөө аж ахуйд ажиллаж байгаа даатгуулагчдыг төлөөлсөн томоохон байгууллага бол Монголын хөдөө аж ахуйн хоршоологчдын үндэсний холбоо гэж бүх аймагт өөрийн салбар зөвлөлтэй, нийтдээ 100 гаруй мянган гишүүдийг нэгтгэсэн томоохон байгууллага байдаг, тэгэхээр энэ байгууллагын төлөөлөл энд орж болохгүй юу. Бас нийгмийн даатгалд тодорхой хэмжээний татвар төлдөг, шимтгэл төлдөг ийм байгууллага байгаа, тэр тусмаа Монголын үйлдвэрчний эвлэлүүдийн холбооны ерөнхийлөгч орж байгаа нөхцөлд давхардуулж салбар хороодын дарга нарыг оруулах шаардлага байгаа ч юмуу, үгүй ч юмуу, энэ дээр та нар юу гэж үзсэн юм бэ?

Дөрөвдэх асуулт, хэд хэдэн компаний төлөөллүүдийг шууд нэр зааж оруулсан байна, тухайлбал Тахь-ко хувьцаат компаний төлөөлөн удирдах зөвлөлийн дарга, Махимпекс ХК-ийн дэд захирал гэх мэтчилэн, үүнийг томруулж авч үзэх хэрэгтэй, тухайлбал Махимпекс ХК-ийн дэд захирал гэхийн оронд Монголын хүнсчдийн холбоо гэж төрийн бус томоохон байгууллага байгаа, Хүнсчдийн холбооны ерөнхийлөгч гэдэг юмуу, ингэж жаахан хүрээ, далайцыг нь нэмэгдүүлэх үүднээс асуудалд хандсан уу, танай Байнгын хороон дээр энэ асуудлыг ярьсан уу гэсэн ийм асуулт байна, баярлалаа.

Н.Энхбаяр: - Баяртсайхан гишүүний асуултад Ламбаа дарга хариулъя.

С.Ламбаа: - Баярлалаа, Баяртсайхан гишүүнд баярлалаа.Энэ асуудал Байнгын хороон дээр нэлээд маргаантай болсон л доо, өөрөөр хэлбэл Нийгмийн бодлогын байнгын хорооноос оруулж ирж байгаа материал нь Засгийн газрын оруулж ирсэн саналаас бүрэн эсрэгээр орж ирж байгаа, яагаад гэхээр Адъяа гишүүн, Сүхбаатар гишүүн хоёрын санал ямар зарчим барьсан гэхээр ерөөсөө 6 жилийн хугацаагаар томилдог ийм Yндэсний зөвлөлийн бүрэлдэхүүнийг яахаараа 6 жил нь дуусаагүй байхад өөрчлөх гээд байгаа юм гэдэг асуудал босч ирсэн юм, Байнгын хороонд.

Бид ямар учраас Засгийн газар бидэнд Улсын Их Хуралд өргөн барьсан гэхээр яг 2000 оны 1 дүгээр сарын УИХ-ын тогтоол нь болохоор нэрээр заасан, нөгөө нэрээр заасан бүх хүн нь өөр ажилд шилжээд явсан, тийм учраас Yндэсний зөвлөлийн бүрэлдэхүүн бүрэлдэхүүнгүй болсон, тийм учраас ийм асуудлыг нэргүй болгож оруулж ирсэн, Засгийн газар, гэхдээ Засгийн газрын төлөөллийг өөрчлөөгүй, харин дэд сайд байсныг Төрийн нарийн бичгийн дарга болгож оруулж ирсэн. Yйлдвэрчний байгууллагуудыг Yйлдвэрчний байгууллагын саналаар, ажил олгогч байгууллагын саналаар ажил олгогч байгууллагын саналыг оруулж ирсэн юм.

Ер нь ярьж ярьж эцсийн эцэст санал хураагаад олонхийн саналаар хуучин тогтоолынх нь нэрий нь байхгүй болгоод байгууллагаар нь шууд батлах нь зүйтэй гэсэн ийм санал олонхийн санал аваад гарчихсан, миний ойлгож байгаагаар 6 жилийн хугацаа 2006 оны 1 дүгээр сард дуусаад Засгийн газар дахиж оруулж ирэх ёстой гэж ойлгож байгаа, энийг, хэрвээ УИХ энийг энэ чигээр нь баталчих юм бол, УИХ хэлэлцээд Засгийн газраас оруулж ирснээр нь хэлэлцээд тэрэн дээр нь байгууллагууды нь солих юмыг яриад дахиад, яагаад бид нар анхны хэлэлцүүлгээр баталъя гэж оруулж ирэхгүй байна гэхээр маргаантай байгаад байгаа, тийм учраас ийм юм болсон юм.

Улсын нийгмийн даатгалын ерөнхий газрын даргыг хасах гэдгийг ямар утгаар хассан гэхээр ерөөсөө хуулиар энэ хүн орсон, хуулиараа энэ хүн шууд Yндэсний зөвлөлийн бүрэлдэхүүнд байдаг учраас энэ дээр давхар нэр оруулах шаардлагагүй, тэр хүн шууд автоматаар орно, хуульчилсан учраас. Хуулин дээрээ Нийгмийн даатгалын ерөнхий газрын дарга бол Yндэсний зөвлөлийн бие даасан гишүүн байна гээд заасан юм билээ.

Хүнс хөдөө аж ахуй, байгаль орчны үйлдвэрчний байгууллагуудыг Засгийн газар санал оруулж ирсэн, бид нэгэнт энэ Засгийн газраас орж ирсэн юм нь унасан учраас хуучин 2000 оны 1 дүгээр сарынхад энэ байгууллагууд байхгүй, тэр чигээрээ ороод ирж байгаа, хэрвээ бид Засгийн газрын асуудлаар хэлэлцэх байсан бол Хүнс хөдөө аж ахуй, байгаль орчны үйлдвэрчний байгууллагыг оруулсан ирсэн, Засгийн газар, тэр чигээр нь явуулах боломж байсан. Тэр Тахь-ко, Махимпекс гэсэн хуучин 2000 оны 1 дүгээр сарын тогтоол нь тэр чигээрээ ороод ирж байгаа учраас хэвээрээ явж байгаа, тэгэхээр энийг манай УИХ-ын нэгдүгээр хэлэлцүүлэг дээрээ гишүүд ярилцаад асуудлыг бодитой болгох үүднээс ярьж болох талтай. Яагаад гэхээр энэ дээр олонхи цөөнх болсон, олонхиороо 2000 оны 1 дүгээр сарын тогтоол ороод ирж байгаа гэж ойлгож байгаа юм.

Yйлдвэрчний байгууллага, жишээлбэл Хөдөлмөр нийгмийн хамгааллын сайд бол өөрийнхөө Засгийн газраас оруулж ирсэн байр суурин дээр хатуу байсан, тэгээд тэр нь нэгэнт унасан учраас бид ингэж байгаа, жишээлбэл өчигдөр Адъяа гишүүн бид 2 өчигдөр ярьж л байлаа, Монголын үйлдвэрчний эвлэлийн ерөнхийлөгч нь ороод ирсэн, гэтэл дэд ерөнхийлөгч нь хуучин тогтоолоор ерөнхийлөгч нь болчихоор дэд ерөнхийлөгч нь болохоор болж байгаа, гэтэл дэд ерөнхийлөгч орсон тохиолдолд Чимиддорж гэдэг хүн Боловсрол, соёл шинжлэх ухааны үйлдвэрчний байгууллагыг давхар хийгээд явж байгаа учраас нөгөө нэг юу нь байхгүй болчихож байгаа, тийм учраас жаахан зөрчилтэй байгаа, энийг Чуулган дээр нэлээд сайн яриад тэгээд Нийгмийн бодлогын байнгын хороо хоёрдахь хэлэлцүүлгээрээ цэгцэлж оруулж ирэх нь зүйтэй болов уу гэсэн бодолтой байгаа.

Н.Энхбаяр: - Гончигдорж гишүүн асуултаа асууя.

Р.Гончигдорж: - Yгүй энэ одоо ямар балансыг харж, албан тушаалтны ямар номинклатурыг харж яаж хийдэг юм бэ, тэрийг тодруулмаар байна. Энд жишээлбэл сонин байна л даа, би улсууды нь мэдэхгүй, танихгүй учраас, Адъяа гуай, Сүхбаатар хоёр бүх улсууды нь таньж байгаа, Доржийг энд оруулж, тэрний оронд Дондогийг оруулъя гэж тэгж уншигдахаар санал Байнгын хороон дээр гарсан байна шүү дээ, энэ чинь өөрөө Нийгмийн даатгалын үндэсний зөвлөлийн бүрэлдэхүүний тухай асуудал ярьж байгаа юм бол ашиг сонирхлын ямар хүрээ байдаг юм, ашиг сонирхлын төлөөллийг яаж оруулж байгаа юм, тэр төлөөллийг хэн нь төлөөлөх, энэ харилцаанд төлөөлөх эрхтэй юм гэдгийг бодолцсон тийм номинклатур байгаа шүү дээ.

Номинклатураар хийнэ гэдэг чинь угаасаа зорилго нь тэндээ байгаа шүү дээ, гэтэл тэгж бодож орж ирсэн номинклатурын балансыг юу гэдэг юм, ерөнхийлөгчий нь дэд ерөнхийлөгчөөр болгоод, эсвэл нэг үйлдвэрчний эвлэл ярихаар өөр оруулж ирээд, бүр их сонин байгаа байхгүй юу, Махимпексийн дэд захирал гэснийг Махимпексийн ХК-ийн дотоод ажлын албаны дарга гэж, бүр тодорхой хүн шүү дээ, их сонин байгаа байхгүй юу, болъё л доо, би тийм учраас Байнгын хорооны даргаас, эсвэл Засгийн газраас оруулж ирж байгаа хүнээс ямар ашиг сонирхлын бүлгүүдийг ямар балансаар нь оруулдаг учраас энэ номинклатуруудыг гаргаж ирж байгаа юм гэдгийг асуумаар байна. Тэгэхгүй бол эрхэм гишүүд минь болъё л доо, энэ чинь. Хэн нь хэнийгээ таньдаг юм, тэрийгээ оруулж ирэхийн тул номинклатурын аргы нь хамгийн хөгийн энэ чинь 7 л байгаа байхгүй юу, дэд захирал гэхээр дотоод ажлын албаны дарга, үгүй дотоод ажлын албаны дарга гэдгээ больчих юм бол яах юм, энэ байгууллага чинь, өөрөөр хэлбэл бүтцийн өөрчлөлт юмуу бизнесийнхээ төлөвлөлтийг өөрчлөөд.

Н.Энхбаяр: - Гончигдорж гишүүний асуултад Ламбаа дарга хариулъя.

С.Ламбаа: - Энэ үнэндээ тэр Махимпекс ХК-ийн дотоод ажлын албаны дарга гээд болж байгаа нь хуучин тогтоол нь хугацаа нь дуусаагүй учраас энэ бүрэлдэхүүнээрээ 6 жилийн хугацаатай ажиллуулах ёстой гэсэн ийм байр сууриар Нийгмийн бодлогын байнгын хороон дээр олонхи нь санал нэгдсэн учраас ингээд ороод ирж байгаа юм, бид эхний хэлэлцүүлгийн үед их ярьсан юм л даа, ер нь компаний юм байхаа болъё, Махимпекс гэдгийн оронд Хүнсчдийн юмуу, Холбооны ерөнхийлөгч гэсэн ийм том олон хүн хамарсан ийм хүмүүсийн төлөөлөл байх ёстой гэдэг байр сууриар бид их олон удаа ярьсан байхгүй юу. Гэтэл эцсийн эцэст 2000 оны 1 дүгээр сарын 27-ны өдөр УИХ-ын тогтоолоор Нийгмийн даатгалын үндэсний зөвлөл байгуулах тухай гээд баталсан юм нь шууд өнөөдөр буцаж орж ирж байгаа байхгүй юу, яагаад гэвэл энэ улсуудын хүчинтэй байх хугацаа нь жил гаруй хугацаа дутуу байна гэж, өөрөөр хэлбэл ер нь 6 жилийн хугацаагаар томилогддог албан тушаалуудыг яахаараа бид нар нэг гарч ирэхээрээ солиод байдаг юм гэж яригдсанаас болоод Засгийн газрын санал унасан юм л даа, гол нь.
Хэрвээ УИХ-ын чуулган дээр гишүүд яриад үнэхээр энэ нэрээр байсан байхгүй юу, жишээлбэл МYЭ-ийн холбооны дэд ерөнхийлөгч Нармандах, Эрчим хүчний Балжинням, Боловсролын Чимэддорж, ажил олгогч талаас Д.Жанцан, Магсаржав,Лутаа гээд ингээд бүр нэрээр заасан, одоо энэ улсууд нь жишээ нь Нармандах нь байхгүй, Балжинням нь байхгүй, Чимэддорж нь өөр ажил шилжээд явсан, нөгөө ажил олгогч талаас нь Лутаа гэдэг хүн нь л байгаа. Ийм учраас албан тушаалаараа болгочихоод урд талынх нь нэрийг алга болгоод уг тогтоолыг хэвээр үлдээнэ гэсэн санал л явчихаад байгаа байхгүй юу, тийм учраас ингэж орж ирээд байгаа юм. 

Тэрнээс дэд захирлы нь болиод албаны даргыг манай Байнгын хороо оруулж байгаа юм биш, тэгж ойлгож болохгүй.

Р.Гончигдорж: - Ямар номиклатураар орж ирж байгаа юм бэ гэж сонирхоод байна.

Н.Энхбаяр: - Ойлгомжтой учраас одоо бүгдээрээ зарчмын зөрүүтэй саналаар саналаа хурааж явъя.

С.Ламбаа: - Тэр асуудлыг бид нар зөндөө ярьсан, тэгээд харин олонхийн саналаар энэ орж ирчихээд байгаа, олонхийн санал болчихоод яах ч байхгүй, Нийгмийн бодлогын байнгын хороо оруулж ирэхээс арга байхгүй, нэгдсэн чуулган дээрээ ярьж байж бид нар асуудлаа хоёрдахь хэлэлцүүлэг рүүгээ шилжүүлж шийдэх ёстой шүү дээ, тийм учраас анхны хэлэлцүүлгээр батална гэж оруулж ирэхгүй байгаагийн учир шалтгаан энэ. Одоо энэ талаар Баярсайхан сайдын саналыг сонсож болно, Байнгын хороон дээр их ярьсан.

Н.Энхбаяр: - Тэгвэл бүгдээрээ саналаа хурааж эхлэх үү? Түрүүн асуултуудаа ярьсан. Байнгын хорооноос гаргасан зарчмын зөрүүтэй санал тараасан байгаа, энэ саналуудыг тус бүрээр нь уншиж санал хураалтыг явуулах ёстой байгаа юм, энийг унагаах гэхээр дараа нь юу болох юм гэдгийг мэдэж байгаа юм алга байх шиг байна, гишүүдэд. Ламбаа гишүүн.

С.Ламбаа: - Энд төслийн 1 дэх заалтын “яамны төрийн нарийн бичгийн дарга” гэснийг “дэд сайд” гэж өөрчлөх гэснийг манай Байнгын хороо Төрийн нарийн бичгийн даргыг дэд сайд болгоод өөрчилж байгаа юм биш шүү дээ, энэ 2000 оны 1 дүгээр сарын 27-ны тогтоолыг оруулж ирж байгаа санаа нь энэ байхгүй юу, Засгийн газрынхаа өргөн барьсан юман дээр гэж ойлгоорой, тэгэхгүй бол бид нарын санал биш, Байнгын хорооны санал биш, энэ 2000 оны 1 дүгээр сарын 27-нд баталсан энэ 14 дүгээр тогтоол тэр чигээрээ жил гаруй хугацаанд явах ёстой гэсэн байр суурь илэрхийлсэн санал олонхи болчихоод ингээд орж ирсэн учраас Засгийн газрын өргөн барьсан төсөл дээр нь энэ юмнууды нь хуучин тогтоолын юм болгож орж ирж байгаа юм шүү дээ, тийм учраас Баярсайхан сайд, Засгийн газрын саналыг сонсох нь зүйтэй байх л даа.

Н.Энхбаяр: - Баярсайхан сайд товч тайлбар хэлье.

Ц.Баярсайхан: - Баярлалаа. Тэгэхээр Нийгмийн даатгалын ерөнхий зөвлөлийг шинэчлэх шаардлага тодорхой хэмжээнд гарсан юм.  2000 оны тэр тогтоолоор батлагдсан хүмүүсээс YЭ-ийн байгууллагын сонгууль явагдаад нэлээд хүмүүс нь өөрчлөгдсөн, ажил олгогч эздийн холбоо бас өөрсдийнхөө саналыг өгсөн, дээр нь Засгийн газраар ярих үедээ бид Нийгмийн даатгалын сан гэдэг бол цаашдаа бие даасан тогтолцоотой явах ёстой, одоогийн мөрдөгдөж байгаа ерөнхий жишгээрээ Засгийн газар бол 1995 оноос өмнө тэтгэвэрт гарсан хүмүүсийн тэтгэвэрт л татаас өгч байгаа, цаашдаа Нийгмийн даатгалын сан бол бие даасан байдлаараа бүрэлдээд явах ёстой юм.

Тийм учраас энэ сангийн Засгийн газрын төлөөлөл дээр нь илүү тогтвортой ажиллах Төрийн нарийн бичгийн дарга нар нь байвал яасан юм бэ гэсэн санал оруулсан. Нөгөө 2 саналын хувьд Ажил олгогч эздийн холбоо, YЭ-ийн байгууллагууд саналаа өгсөн юм. Бидний хувьд яахав тэр Төрийн нарийн бичгийн дарга байх юмуу, эсвэл дэд сайд байх юмуу, энэ дээр нь Их Хурлын гишүүд та нар өөрсдөө саналаа гаргаад шийдчих, харин нөгөө оролцогч 2 байгууллагын хувьд тэдний саналыг хүндэтгээд албан тушаалаар нь байгуулбал бололцоотой юм гэсэн би ийм л санал хэлсэн юм. Тэгээд Yйлдвэрчнийх дэд ерөнхийлөгч байсан хүн нь болиод энэ дээр ерөнхийлөгч нь оролцъё гэж байгаа, дээр нь Төмөр замын үйлдвэрчний хорооны дарга гэсэн, албан тушаалаар, нөгөө талаар гишүүд бас санал гаргаад Боловсрол, соёл шинжлэх ухааны үйлдвэрчний хороон дарга нь байвал яасан юм гээд, тэгээд 3 албан тушаал бол болж байгаа юм.

Хоёрт нь Ажил олгогч эздийн холбоо бол Ажил олгогч эздийн холбооны ерөнхийлөгч, Оёмол бүтээгдэхүүний асуудал хариуцсан тэр эзний холбооны тэргүүлэгч гишүүн, тэгээд Ажил олгогч эздийн холбооны тэргүүлэгч гишүүн гээд оруулчих юм бол заавал Тахь-ко юмуу, эсвэл Махимпекс гэдэг үгнээсээ гараад 3 тэргүүлэгч нь орж ирэх юм байна, ерөнхийлөгч нь орж ирэх юм байна гэдэг нь ойлгогдоод явчих юм бол илүү цаашдаа, ганц нэг хүн орон гарснаар Их Хурлын тогтоол өөрчлөгдөх ажил болохгүй гэж үзэж байгаа юм.

Манай Байнгын хорооны гишүүдийн гаргаснаар Төрийн нарийн бичгийн дарга нь хэрэггүй, дэд сайд нар нь байг гэвэл дэд сайд нараа шийдэх гэж байгаа, мөн энэ Yндэсний зөвлөлийн хороог бас Нийгмийн хамгаалал, хөдөлмөрийн сайд толгойлж болох юм, 2 дэд сайдтай ажиллаж болох юм гэсэн санал гаргаж байсан, тэгээд энэ дотроосоо дэд сайд байх уу, Төрийн нарийн бичгийн дарга байх уу гэдгийг санал хураагаад шийдчих юм бол олон талаас маргалдаж мэтгэлцээд байх юм байхгүй болов уу гэж бодож байна, баярлалаа.

Н.Энхбаяр: - Ингээд саналаа хурааж эхлэх үү. 
С.Ламбаа: - Даргаа, зарчмын юман дээр эхлээд санал хураалт явуулъя, 2000 оны 1 дүгээр сарын 27-ны өдрийн тогтоолоор явъя гэж санал хураалт явуулбал зүйтэй байх.

Н.Энхбаяр: - Нэгэнт Байнгын хороон дээр саналаа хураагаад олонхи болсон асуудал дээр саналаа хураагаад явъя даа, эсвэл Байнгын хорооноос санал оруулах байсан юм л даа, одоо хурал дээр орж ирээд Ламбаа дарга толгой сайн ажиллаж байна, одоо Байнгын хороон дээр гарсан зарчмын зөрүүтэй саналуудаа хураагаад явъя даа, энд тэглээ гээд нэг их айхтар сүртэй тийм зөрчил, аймаар юм болохгүй биз дээ, миний ойлгож байгаагаар. Яахав ганц хоёр бас янз янзын саналууд байж болох байх.

Эхний санал Төслийн 1 дэх заалтын “яамны Төрийн нарийн бичгийн дарга” гэснийг “дэд сайд” гэж өөрчлөх гэсэн саналыг УИХ-ын гишүүн Г.Адъяа, Ц.Сүхбаатар, Р.Эрдэнэбүрэн нар гаргасан, Нийгмийн бодлогын байнгын хороо дэмжсэн байна, энэ саналыг, одоо ингээд яриад байх юмуу, Сүхбаатар гишүүн нэрээ өгсөн байна, Баяртсайхан гишүүн нэрээ өгсөн байна, энэ санал хураахаас өмнө ярих юмуу, саналаа хураачихвал яасан юм бэ, Адъяа гишүүн заавал үг хэлэх юмуу, Адъяа гишүүн.

Г.Адъяа: - Ерөөсөө Байнгын хороон дээр Сүхбаатар бид 2 хуучин тогтоолыг хэвээр байлгая гэсэн зүйл яриагүй л дээ, тэгэхээр ерөөсөө Байнгын хорооны нэлээд гишүүн, манай Бат-Yүл гишүүн хүртэл байж байсан, нэгэнт УИХ-аар Yндэсний зөвлөлийн гишүүдийг 6 жилийн хугацаагаар томилно гэдэг хууль байдаг учир хуулийнхаа дагуу явъя, жил гаруйн дараа Засгийн газар ахиад санал оруулж ирэг гэсэн ийм л зарчмын асуудал дээр тохирсон байгаа юм, ингээд 2000 оных нь тогтоол нь хэвээр нь оруулъя, нэрий нь хасъя, яагаад гэвэл нэр бүхий хүмүүс нь байхгүй болсон, ийм редакц хийгээд шинэ тогтоол батлая, бараг ингээд анхны хэлэлцүүлгээр батлая гэж тохирсон, өнөөдөр хуралд орж ирэхээрээ бас анхных биш болгоод тайлбарлаад байгааг би бас ойлгохгүй байна. Тийм учраас хуучин тогтоолоороо бид явчих юм бол болж байна, ер нь цаашдаа 6 жилийн хугацаагаар байгуулагдана гэсэн тэр хуулиа өөрчлөхгүй юм бол бид бас хуулиа зөрчөөд байж болохгүй шүү дээ.

Н.Энхбаяр: - Адъяа гишүүн бусад бүх саналуудаа тайлбарлачих шиг боллоо, тийм учраас ерөнхийдөө зарчмын, санал хураалт явуулъя.
Төслийн 1 дэх заалтын “яамны Төрийн нарийн бичгийн дарга” гэснийг “дэд сайд” гэж өөрчлөх гэсэн саналыг УИХ-ын гишүүн Г.Адъяа, Ц.Сүхбаатар, Р.Эрдэнэбүрэн нар гаргасан, Нийгмийн бодлогын байнгын хороо дэмжсэн байна, тийм учраас уг саналыг дэмжье гэдэг томъёоллоор санал хураалт явуулъя.

Санал хураалтад 38 гишүүн оролцож 21 гишүүн зөвшөөрч 17 гишүүн татгалзаж уг санал 55.3 хувийн саналаар дэмжигдлээ.

Төслийн 1 дэх заалтад “Хөдөлмөр, нийгмийн хамгааллын хяналтын албаны дарга” гэж нэмэх гэсэн саналыг УИХ-ын гишүүн Г.Адъяа, Ц.Сүхбаатар,  нар гаргасан, Нийгмийн бодлогын байнгын хороо дэмжсэн байна, тийм учраас уг саналыг дэмжье гэдэг томъёоллоор санал хураалт явуулъя.

Санал хураалтад 39 гишүүн оролцож 22 гишүүн зөвшөөрч 17 гишүүн татгалзаж уг санал 56.4 хувийн саналаар дэмжигдлээ.

Төслийн 1 дэх заалтын 2-ын “МYЭ-үүдийн Холбооны ерөнхийлөгч” гэснийг “Монголын үйлдвэрчний эвлэлүүдийн холбооны дэд ерөнхийлөгч” гэж өөрчлөх гэсэн саналыг УИХ-ын гишүүн Г.Адъяа, Ц.Сүхбаатар нар гаргасан, Нийгмийн бодлогын байнгын хороо дэмжсэн байна, тийм учраас уг саналыг дэмжье гэдэг томъёоллоор санал хураалт явуулъя.

Санал хураалтад 39 гишүүн оролцож 23 гишүүн зөвшөөрч 16 гишүүн татгалзаж уг санал 59.0 хувийн саналаар дэмжигдлээ.

Төслийн 1 дэх заалтын 2-ын “Монголын төмөр замчдын үйлдвэрчний эвлэлийн холбооны дарга” гэснийг “Монголын эрчим хүч, геологи, уул уурхайн ажилчдын YЭ-ийн холбооны дарга” гэж өөрчлөх гэсэн саналыг УИХ-ын гишүүн Г.Адъяа, Ц.Сүхбаатар нар гаргасан, Нийгмийн бодлогын байнгын хороо дэмжсэн байна, уг саналыг дэмжье гэдэг томъёоллоор санал хураалт явуулъя.

Санал хураалтад 39 гишүүн оролцож 21 гишүүн зөвшөөрч 18 гишүүн татгалзаж уг санал 53.8 хувийн саналаар дэмжигдлээ.

Төслийн 1 дэх заалтын 2-ын “Монголын хөдөө аж ахуй, хүнс, байгаль орчны ажилтны үйлдвэрчний эвлэлийн холбооны дарга” гэснийг “Монголын боловсрол, шинжлэх ухааны үйлдвэрчний эвлэлийн холбоны дарга” гэж өөрчлөх гэсэн саналыг УИХ-ын гишүүн Ч.Авдай, Г.Адъяа, Д.Туяа нар гаргасан, Нийгмийн бодлогын байнгын хороо дэмжсэн байна, уг саналыг дэмжье гэдэг томъёоллоор санал хураалт явуулъя.

Санал хураалтад 39 гишүүн оролцож 21 гишүүн зөвшөөрч 18 гишүүн татгалзаж уг санал 53.8 хувийн саналаар дэмжигдлээ.

Төслийн 1 дэх заалтын 3-ын “Тахь-ко” ХК-ийн төлөөлөн удирдах зөвлөлийн дарга” гэсний өмнө “Оёмол бүтээгдэхүүн үйлдвэрлэгчдийн холбооны Ерөнхийлөгч” гэж нэмэх гэсэн саналыг УИХ-ын гишүүн Г.Адъяа, Ц.Сүхбаатар нар гаргасан, Нийгмийн бодлогын байнгын хороо дэмжсэн байна, уг саналыг дэмжье гэдэг томъёоллоор санал хураалт явуулъя.

Санал хураалтад 39 гишүүн оролцож 18 гишүүн зөвшөөрч 21 гишүүн татгалзаж уг санал 53.8 хувийн саналаар уг санал дэмжигдсэнгүй.

Төслийн 1 дэх заалтын 3-ийн “Махимпекс ХК-ийн дэд захирал” гэснийг “Махимпекс” ХК-ийн дотоод ажлын албаны дарга” гэж өөрчлөх гэсэн саналыг УИХ-ын гишүүн Г.Адъяа, Ц.Сүхбаатар нар гаргасан, Нийгмийн бодлогын байнгын хороо дэмжсэн байна, уг саналыг дэмжье гэдэг томъёоллоор санал хураалт явуулъя.

Санал хураалтад 39 гишүүн оролцож 18 гишүүн зөвшөөрч 21 гишүүн татгалзаж уг санал 53.8 хувийн саналаар уг санал дэмжигдсэнгүй.

Төслөөс “Улсын нийгмийн даатгалын ерөнхий газрын дарга” гэснийг хасах гэсэн саналыг УИХ-ын гишүүн Г.Адъяа гаргасан, Нийгмийн бодлогын байнгын хороо дэмжсэн байна, уг саналыг дэмжье гэдэг томъёоллоор санал хураалт явуулъя.

Санал хураалтад 39 гишүүн оролцож 20 гишүүн зөвшөөрч 19 гишүүн татгалзаж уг санал 51.3 хувийн саналаар дэмжигдлээ.

Ингээд Байнгын хорооноос гаргасан зарчмын зөрүүтэй саналаар санал хураалт дууслаа, тогтоолыг эцсийн хэлэлцүүлэгт бэлтгүүлэхээр Нийгмийн бодлогын байнгын хороонд шилжүүлж байна, Гончигдорж гишүүний горимын саналыг сонсоё.

Р.Гончигдорж: - Эхний хэлэлцүүлгээр баталчихвал яасан юм бэ гэсэн саналтай байна, саяын тогтсон саналууд дээрээ үндэслээд, ийм саналтай байна.

Н.Энхбаяр: - Ламбаа гишүүн саналаа хэлье, горим бол энэ хэлэлцүүлгээр батлая гэж байна.

С.Ламбаа: - Анхны хэлэлцүүлгээр, би ийм саналтай байна, 2 санал цөөн санал авлаа, гэлээ гэхдээ Засгийн газрын санал босоогоор үлдэж байгаа, тэгсэн тохиолдолд энэ чинь албаны дарга нь дэд захирал л болж байгаа болохоос тэр юм нь хэвээрээ байгаа, ямарч зөрүү байхгүй, тэр албаны дарга гэдгийг дэд захирал болгож оруулж ирсэн байсан, Засгийн газар, цаад байгууллага нь албаны дарга гэдэг албан тушаал нь байхгүй болсон, тийм учраас тэр Тахь-ко чинь угаасаа Засгийн газраас оруулж ирсэн санал дээр байгаа учраас энд зарчмын зөрүү гарахгүй, тийм учраас анхны хэлэлцүүлгээр батлах санал оруулж байна.

Н.Энхбаяр: - Энхсайхан гишүүн горимын санал хэлэх юмуу, одоо санал хураалт дууссан учраас, горимын санал байвал сонсоё.

О.Энхсайхан: - Баярлалаа, бид нар нэг зарчмыг баримтлах хэрэгтэй, ер нь асуудалд хандаж байгаа хандлага, санал хураалтад оролцож байгаа байдлыг ажиглаад үзэхэд бид иргэний нийгэм байгуулж байгаа, нийгэмд төрийн оролцоог эрс багасгах, төрийн бус байгууллагуудын үйл ажиллагааг төрийн болон төрийн үйл ажиллагаанд хяналт тавих, тэнд тусалж оролцуулах зэрэг олон асуудлуудыг төрийн үйл ажиллагааг дэмжих зорилгоор хийх ёстой л доо. Тэгээд энийг ажиглаж байхад бид нар энэ зүйлүүд дээр юу гэдэг юм, Нийгмийн даатгалын үндэсний зөвлөлийн бүрэлдэхүүнд ямар нэгэн дэд сайд, Төрийн нарийн бичгийн дарга гэхээсээ илүү төрийн бус байгууллагын төлөөлөл, ялангуяа төрийн бус байгууллагуудыг нэр заагаад, тэгээд тухайн төрийн бус байгууллагуудын ерөнхийлөгч юмуу, гүйцэтгэх захирал байдаг юмуу тийм хүмүүсийг албан тушаал зааж оруулж өгч байвал яасан юм бэ, ингэж байж нийгмийн даатгалын тогтолцоо юмуу, эсвэл Yндэсний статистикийн газар юмуу, иймэрхүү газруудад иргэдийн идэвхтэй оролцоог сайжруулж өгөх арга хэмжээ авахгүй бол зүгээр нэг дэд сайд, төрийн нарийн бичгийн дарга, эсвэл нэг компаний нэг албаны дарга жишээтэй. Ингэж төрийн ажлыг явуулж болохгүй, ийм маягаар УИХ-ын тогтоолыг баталж болохгүй, цаашдаа ийм маягаар асуудалд хандах юм бол юу гэсэн үг вэ, бид нар очоод тайлбарлахдаа сонгогчиддоо юу гэж тайлбарлах вэ? Махимпекс гэдэг компаний албаны дарга байх ёстой гэдэг тогтоолын төсөл баталчихаад бид юу ярьж суух вэ, эсвэл юу гэдэг юм, эндээс тийм төрийн нарийн бичгийн дарга гээд асуудалд зөвхөн Засгийн газрын үүрэг чиг хандлагаас асуудалд хандахаас биш төрийн болон иргэдийн хүсэл сонирхлыг илэрхийлэх чадамж муутай байна шүү дээ. Тийм учраас энийг буцаах хэрэгтэй байна шүү дээ, буцаагаад хамгийн гол нь энэ дээр төрийн бус байгууллагуудын оролцоог нэмэгдүүлээд өгье л дөө, болохгүй юм байхгүй шүү дээ, хуулинд.

Н.Энхбаяр: - Буцаая гэсэн горимын саналтай юм байна, одоо Гончигдорж гишүүний гаргасан, Ламбаа Байнгын хорооны дарга дэмжсэн горимоор санал хураая, тэр горим явбал Энхсайхан гишүүний горим хураагдахгүй байх, тэр горим явахгүй бол дараагийн санал хураалтуудаа томъёолъё. 

Анхны хэлэлцүүлгээр батлая гэсэн горимоор санал хураалтыг явуулъя.

Санал хураалтад 40 гишүүн оролцож 29 гишүүн зөвшөөрч, 11 гишүүн татгалзаж 72.5 хувийн саналаар горимын санал дэмжигдлээ. 

Цаашдаа ч тэгж тохирье, тэр нь бидний үйл ажиллагааг ойлгомжтой болгоход ч гэсэн амар, нэг горим дэмжигдэж байвал энэнтэй зөрчигдсөн горим хураагдахгүй байх нь зүйтэй, ингээд энэ горим батлагдаж байгаа учраас тогтоолыг анхны хэлэлцүүлгээр батлая гэдэг томъёоллоор санал хураалт явуулъя.

Санал хураалтад 40 гишүүн оролцож 27 гишүүн зөвшөөрч, 13 гишүүн татгалзаж 67.5 хувийн саналаар уг тогтоолыг анхны хэлэлцүүлгээр баталлаа.

Дараагийн хэлэлцэх асуудалдаа оръё.

Уг асуудлыг 11 цаг 33 минутанд хэлэлцэж дуусав.

Гурав.Yндэсний статистикийн газрын зөвлөлийн бүрэлдэхүүнийг 
батлах тухай УИХ-ын тогтоолын төсөл /хэлэлцэх эсэх/

Н.Энхбаяр: - Yндэсний статистикийн газрын зөвлөлийн бүрэлдэхүүнийг батлах тухай УИХ-ын тогтоолын төслийн талаар Эдийн засгийн байнгын хорооны дүгнэлтийг УИХ-ын гишүүн Авдай танилцуулна, Авдай гишүүнийг индэрт урьж байна.

Ч.Авдай: - УИХ-ын дарга, эрхэм гишүүд ээ, “Статистикийн тухай” хуулийн 14 дүгээр зүйлд Yндэсний статистикийн газарт албан ёсны статистикийн үйл ажиллагааг явуулахад туслах, арга зүйн нэгдмэл байдлыг хангах асуудлаар зөвлөх чиг үүрэгтэй зөвлөл ажиллах бөгөөд Зөвлөлийн 3 гишүүнийг УИХ-ын холбогдох Байнгын хороо, 3 гишүүнийг Засгийн газар санал болгож, УИХ томилж байхаар заасан байна.

Хууль, УИХ-ын бусад шийдвэрийн төсөл боловсруулах, өргөн мэдүүлэх журмын тухай хуулийн 22.2-т “УИХ-ын өөрийн дотоод зохион байгуулалт, УИХ-д ажлаа шууд хариуцан тайлагнадаг байгууллагын тухай болон УИХ-аас тогтоол гаргахаар хуульд заасан асуудлаар гаргах тогтоолын төслийг холбогдох Байнгын хороо санаачилж болно” гэж заасныг иш үндэс болгон Yндэсний статистикийн газрын зөвлөлийн бүрэлдэхүүнийг батлах тухай УИХ-ын тогтоолын төслийг тус Байнгын хороо хуралдаанаараа 2004 оны 12 дугаар сарын 7-ны өдөр хэлэлцээд УИХ-ын нэгдсэн хуралдаанд хэлэлцүүлэхээр дор дурдсан санал дүгнэлтийг гаргалаа.

Статстикийн тухай хууль болон төрийн захиргааны байгууллагын бүтэц, бүрэлдэхүүнд орсон өөрчлөлтийн улмаас Yндэсний статистикийн газрын зөвлөлийн гишүүдийн бүрэлдэхүүнийг шинэчлэх зайлшгүй шаардлага байгааг харгалзан Засгийн газрын санал болгосноор Ерөнхий сайдын эдийн засгийн бодлогын зөвлөх, Сангийн яамны Төрийн нарийн бичгийн дарга, Yйлдвэр, худалдааны яамны Төрийн нарийн бичгийн даргыг, Эдийн засгийн байнгын хорооны саналаар УИХ-ын Эдийн засгийн байнгын хорооны зөвлөх, МУИС-ийн Эдийн засгийн сургуулийн Статистикийн тэнхмийн эрхлэгч, Монголын Yйлдвэрчний Эвлэлүүдийн Холбооны ерөнхийлөгчийг тус тус Yндэсний статистикийн газрын зөвлөлийн орон тооны бус гишүүнээр томилуулахаар Байнгын хорооны гишүүдийн олонхи санал нэгдсэн болно.

Зөвлөлийн бүрэлдэхүүнд статистикийн байгууллагын ажлын онцлог, статистик үзүүлэлтийн тогтолцоо, аргачлал, ялангуяа олон улсын статистик арга зүйг сайн мэдэх, энэ чиглэлээр арга зүйн туслалцаа үзүүлж чадах, хэрэглэгчийг төлөөлөх албан тушаалтнуудыг сонгох чиглэл баримталлаа.

Уг тогтоолын төслийг тус Байнгын хорооны хуралдаанаар хэлэлцэх явцад УИХ-ын гишүүн Ц.Батаа, Д.Одхүү, О.Энхсайхан нар статистикийн мэдээллийг олон нийтэд хүргэх, статистик мэдээний үнэн зөв байдлыг хангах асуудал хангалтгүй байгаа тухай шүүмжлээд, зөвлөлийн бүрэлдэхүүнд хэвлэл мэдээллийн төлөөлөл оруулах асуудал яригдсан боловч гишүүдийн дэмжлэг аваагүй болно. Байнгын хорооны хуралдаанаар яригдсан эдгээр шүүмжлэлтэй асуудлыг холбогдох байгууллага, зөвлөл цаашид анхааралдаа авах шаардлагатайг тэмдэглэх нь зүйтэй гэж үзэж байна.

УИХ-ын эрхэм гишүүд ээ, Yндэсний статистикийн газрын зөвлөлийн бүрэлдэхүүнийг батлах тухай УИХ-ын тогтоолын төслийг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Н.Энхбаяр: - Баярлалаа, одоо Байнгын хорооны дүгнэлттэй холбогдуулж асуулт асуух гишүүд байвал нэрсээ өгөхийг урьж байна, Энхсайхан гишүүнээр асуулт асуух гишүүдийн нэрийг таслая, Энхсайхан гишүүн асуултаа асууя.

О.Энхсайхан: - Баярлалаа. Статистикийн байгууллагын бүрэлдэхүүнийг батлах тухай би энэ дээр зарчмын байр суурин дээр зөрүүтэй байсан, би статистикийн байгууллагын үйл ажиллагааг яагаад муу үйл ажиллагаа явуулж байгаа вэ гэж дүгнэж байгаа юм гэхээр нэгдүгээрт статистик мэдээлэл Монголд үнэхээр шаардлагын түвшинд гарч чадахгүй байгаа, өнгөрсөн 2004 оны УИХ-ын сонгуулиар би өөрийн тойргийн сумуудад ажиллаж байхад тухайн сумуудын нийт сонгогчдын 80 хувь нь 200 хүрэхгүй толгой малтай, нэг суманд 500-гаас дээш малтай өрх 2-7 байх жишээтэй, нийт малчин өрхийн 40 гаруй хувь нь 50 хүрэхгүй толгой малтай. Хамгийн баян сум гэж байгаа Цагаан-уул сум жишээ нь 500-гаас дээш толгой малтай, 7 өрхтэй, 80 хувь нь ийм ядуу байх жишээтэй, 200 хүрэхгүй толгой малтай.

Тэгээд статистик мэдээлэл буруу гарснаас болж юу гэдэг юм, нийгэмд болон хүмүүст эргэлзээтэй мэдэээл хүргэх, төрийн үйл ажиллагаанд Засгийн газрыг, ялангуяа Засгийн газарт дулдуйдсан тоо баримт гаргах зэрэг үйл ажиллагаа явуулж байгаа учраас би хэвлэл мэдээллийн байгууллага, мөн хууль өмгөөллийн байгууллага болон төрийн бус байгууллагын оролцоог статистикийн байгууллагын удирдах зөвлөлд оруулж өгөх ёстой гэж ийм санал тавиад байгаа юм. Яагаад ийм буруу мэдээлэл гаргаад байдаг юм бэ? Яагаад 80 хувь нь 200 хүрэхгүй толгой малтай байхад энэ талаар бодитой мэдээлэл байдаггүй юм бэ? Дээр нь сумын төв дээр төсвийн байгууллагын хэдэн ажилтнаас бусад нь бүр огт малгүй, амьдрал ядуу байх жишээтэй, энэ талаар мэдээлэл байна уу?

Н.Энхбаяр: - Байнгын хорооны дүгнэлттэй холбогдуулж асууж байгаа шүү дээ, Дамиран гишүүн хариулт өгье.

Ц.Дамиран: - Их баярлалаа, яг энэ асуудлыг хэлэлцэх явцад Батаа гишүүн, Одхүү гишүүн, Энхсайхан гишүүн нар статистикийн мэдээлэл бодитой биш байна, нийтэд хүрэхгүй байна, энэ талаар цаашдаа анхаарах ёстой гэсэн талаар яригдсан. Статистикийн хуулиар статистикийн байгууллагын үйл ажиллагааны үр дүнг хаврын чуулганаар хэлэлцдэг ийм хуультай, тийм учраас хаврын чуулганаараа Эдийн засгийн байнгын хороон дээр Статистикийн байгууллагын үйл ажиллагааны тайланг хэлэлцэхэд энэ асуудлаар тодорхой ярих нь зүйтэй гэж яригдсан юм, нэгдүгээрт.

Хоёрдугаарт статистикийн мэдээлэл өнөөдөр яг өөрийн гэсэн батлагдсан аргачлалын дагуу хийгдэж байгаа, статистик чинь бие даасан шинжлэх ухаан, бүр аргачлалтай, тэгээд юу гэдэг юм, үндэсний дотоодын нийт бүтээгдэхүүн, аж үйлдвэрийн гэдэг юмуу, юу гэдэг юм, нийгэм, эдийн засгийн гээд бүх салбарын үзүүлэлтээр гаргадаг тийм аргачлал, зааврын дагуу хийгдэж байгаа. Зарим нь үнэхээр бодитой бус ийм юм гаргадаг, аргачлал нь бас зөрүүтэй юмнууд байдаг юм шиг байгаа юм. Яг өнөөдрийн манай Монгол улсын хэмжээнд мөрдөгдөж байгаа аргачлал, олон улсын дэлхийн жишгээр, дэлхийн хэмжээнд байдаг аргачлал хоёрын хооронд зарим юмнууд зөрдөг юм шиг байгаа юм, гэхдээ бид аль болох зарим үзүүлэлт дээр дэлхийн жишгийг харсан аргачлалуудыг ашиглахаар ажиллаж байгаа, баярлалаа.

Н.Энхбаяр: - Баярлалаа, одоо Байнгын хорооны дүгнэлттэй холбогдуулж асуух асуулт дуусч байна, одоо Yндэсний статистикийн газрын бүрэлдэхүүнийг батлах тухай УИХ-ын тогтоолыг бүхэлд нь батлах санал хураалтыг явуулъя.

Санал хураалтад 39 гишүүн оролцож 29 гишүүн зөвшөөрч, 10 гишүүн татгалзаж 74.4 хувийн саналаар Их Хурлын тогтоол бүхэлдээ батлагдаж байна.

Уг асуудлыг 11 цаг 42 минутанд хэлэлцэж дуусав.

Дөрөв."Ялтан шилжүүлэн өгөх тухай" Монгол Улсын Засгийн газар 

Канад Улсын Засгийн газар хооронд байгуулсан гэрээг соёрхон
батлах тухай хуулийн төсөл /хэлэлцэх эсэх/
Н.Энхбаяр: - “Ялтан шилжүүлэн өгөх тухай” Монгол Улсын асгийн газар Канад Улсын Засгийн газар хооронд байгуулсан гэрээг соёрхон батлах тухай хуулийн төслийг хэлэлцье, хуулийн төслийн талаар хууль санаачлагчийн илтгэлийг сонсох ёстой, илтгэлийг Засгийн газрын гишүүн, Хууль зүй, дотоод хэргийн сайд Ц.Нямдорж уншиж танилцуулна, Нямдорж сайдыг индэрт урьж байна.

Ц.Нямдорж: - УИХ-ын дарга, эрхэм гишүүдээ, Монгол улс эрх зүйн салбарт гадаад харилцаагаа өргөжүүлэн хөгжүүлэх, иргэдийнхээ эрх ашгийг аль аль талдаа хамгаалах зорилгоор бусад улстай эрх зүйн туслалцааны гэрээ байгуулан ажилладаг. Хувийн болон албаны шугамаар иргэд олноор харилцан зорчих нь их болсон өнөө үед бусад оронтой эрх зүйн салбарт харилцаа тогтоох, хамтран ажиллах, эрх зүйн туслалцаа харилцан үзүүлэх зайлшгүй шаардлага өсөн нэмэгдсээр байна.

Эрх зүйн туслалцаа харилцан үзүүлэх гэрээ байгуулах нь аливаа асуудлаар тухайн орны хууль сахиулах байгууллагуудтай шууд харилцан асуудлыг шуурхай шийдвэрлэх, мэдээлэл солилцох, гэмт этгээд, ялтныг шилжүүлэх зэргээр иргэд, хуулийн байгууллагуудын ажлыг хөнгөвчлөн цаг хугацаа, зардал мөнгө хэмнэх зэрэг олон талын ач холбогдолтой байдаг.

Сүүлийн үед Канад улстай манай гадаад харилцаа өргөжин хөгжиж улмаар хоёр орны иргэд суралцах, ажиллах болон хувийн болон албаны чиглэлээр харилцан зорчих явдал нэмэгдэж байгааг харгалзан Канад улсын талаас “Ялтан шилжүүлэн өгөх тухай Монгол улсын Засгийн газар Канад улсын Засгийн газар хоорондын гэрээ”-г байгуулах санал гаргасан юм.

Тус яамнаас дээрх гэрээг судлан үзэж “Гэмт этгээдийг шилжүүлэн өгөх тухай гэрээ” болгон арай өргөн хүрээнд байгуулах саналыг гаргасан боловч Канадын тал эхний ээлжинд ялтан шилжүүлэх чиглэлээр гэрээ байгуулъя гэсэн саналаа дахин тавьсан тул бид энэ саналыг нь хүлээж авсан юм.

Энэхүү гэрээ нь 13 зүйлтэй бөгөөд гэрээний хамрах хүрээ, ялтныг шилжүүлэх нөхцөл, талуудын бүрэн эрх, мэдээлэл харилцан солилцох, хүсэлт тавих ба хариу өгөх болон хүсэлт тавьсан улсад шилжүүлэх журам, ял эдлүүлэх журам зэргийг тусгасан болно. Мөн хүний эрхийг хамгаалах үүднээс тухайн ялтнаас шилжүүлэх зөвшөөрөл авсан заалт ч уг гэрээнд орсон.

Монгол Улсын Ерөнхийлөгчийн энэ оны 10 дугаар сарын 19-24-ний хооронд Канад улсад хийсэн албан ёсны айлчлалын үеэр уг гэрээг үзэглэсэн болно. Иймд “Ялтан шилжүүлэн өгөх тухай Монгол улсын Засгийн газар, Канад улсын Засгийн газар хоорондын гэрээ”-г УИХ-ын Чуулганаар хэлэлцэн дэмжин баталж өгөхийг хүсье. Анхаарал тавьсанд баярлалаа.

Н.Энхбаяр: - Баярлалаа, одоо илтгэлтэй холбогдуулж асуух асуулт байвал асууя, илтгэлтэй холбогдуулж асуух асуулт байхгүй байна, асуултыг тасаллаа. Хуулийн төслийн талаар Аюулгүй байдал, гадаад бодлогын байнгын хорооны дүгнэлтийг сонсоё, дүгнэлтийг УИХ-ын гишүүн Сономпил танилцуулна, Сономпил гишүүнийг индэрт урьж байна.

М.Сономпил: - УИХ-ын дарга, эрхэм гишүүд ээ, Монгол Улсын Засгийн газраас 2004 оны 12 дугаар сарын 2-ны өдөр Улсын Их Хуралд өргөн мэдүүлсэн Монгол Улсын Засгийн газар, Канад Улсын Засгийн газар хооронд байгуулсан “Ялтан шилжүүлэн өгөх тухай” гэрээг соёрхон батлах тухай асуудлыг Аюулгүй байдал, гадаад бодлогын болон Хууль зүйн байнгын хорооны хамтарсан хуралдаанаар 2004 оны 12 дугаар сарын 7-ны өдөр хэлэлцээд дараахь нэгдсэн санал дүгнэлтийг Улсын Их Хурлын чуулганы нэгдсэн хуралдаанд оруулж байна.

Эрх зүйн хамтын ажиллагааны эхлэл болгож, “Ялтан шилжүүлэн өгөх тухай Монгол Улсын Засгийн газар, Канад Улсын Засгийн газар хоорондын гэрээ”-г байгуулах нь зүйтэй гэж үзэж, гэрээнд хоёр тал 2004 оны 10 дугаар сарын 20-ны өдөр гарын үсэг зуржээ.

Монгол Улсын Засгийн газар, Канад Улсын Засгийн газар хооронд байгуулсан “ялтан шилжүүлэн өгөх тухай” гэрээг соёрхон батлах тухай асуудлыг Аюулгүй байдал, гадаад бодлогын болон Хууль зүйн байнгын хорооны хуралдаанд оролцсон гишүүд санал нэгтэйгээр дэмжиж, уул төслийг Улсын Их Хурлын чуулганы нэгдсэн хуралдаанаар хэлэлцүүлж, анхны хэлэлцүүлгээр соёрхон батлуулах нь зүйтэй гэж үзлээ.

УИХ-ын эрхэм гишүүд ээ, Монгол Улсын Засгийн газар, Канад Улсын Засгийн газар хооронд байгуулсан “ялтан шилжүүлэн өгөх тухай” гэрээг соёрхон батлах тухай асуудлаар Аюулгүй байдал, гадаад бодлогын болон Хууль зүйн байнгын хорооны хамтарсан хуралдаанаас гаргасан нэгдсэн санал дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Н.Энхбаяр: - Одоо хуулийн төслийг хэлэлцэх эсэх асуудлаар санал хураалт явах ёстой, Байнгын хорооны саналаар “Ялтан шилжүүлэн өгөх тухай” Монгол Улсын Засгийн газар, Канад улсын Засгийн газар хооронд байгуулсан гэрээг соёрхон батлах тухай хуулийн төслийг хэлэлцэх нь зүйтэй гэсэн томъёоллоор санал хураалтыг явуулъя.

Санал хураалтад 38 гишүүн оролцож 34 гишүүн зөвшөөрч, 4 гишүүн татгалзаж 89.5 хувийн саналаар уг санал дэмжигдэж байна.

Байнгын хорооноос дээрх хуулийг анхны хэлэлцүүлгээр батлах горимын санал гаргасан, энэ саналыг дэмжьз гэдэг томъёоллоор санал хураалтыг явуулъя.

Санал хураалтад 38 гишүүн оролцож 36 гишүүн зөвшөөрч, 2 гишүүн татгалзаж 94.7 хувийн саналаар уг санал дэмжигдэж байна.

Горимын санал дэмжигдсэн учраас “Ялтан шилжүүлэн өгөх тухай” Монгол Улсын Засгийн газар, Канад улсын Засгийн газар хооронд байгуулсан гэрээг соёрхон батлах тухай хуулийг бүхэлд нь батлах гэсэн томъёоллоор санал хураалтыг явуулъя.

Санал хураалтад 38 гишүүн оролцож 38 гишүүн зөвшөөрч, 100.0 хувийн саналаар уг хуулийг бүхэлд нь баталж байна.

Уг асуудлыг 11 цаг 49 минутанд хэлэлцэж дуусав.

Тав.Консулын газар байгуулах тухай УИХ-ын тогтоолын төсөл
/хэлэлцэх эсэх/

Н.Энхбаяр: - Консулын газар байгуулах тухай УИХ-ын тогтоолын төслийг хэлэлцэж эхэлье, тогтоолын төслийн талаар төсөл санаачлагчийн илтгэлийг сонсоё, илтгэлийг Засгийн газрын гишүүн, Хууль зүй, дотоод хэргийн сайд Нямдорж уншиж танилцуулна, Нямдорж гишүнийг индэрт урьж байна.

Ц.Нямдорж: - УИХ-ын дарга, эрхэм гишүүд ээ, Монгол Улсаас БНХАУ-ын ӨМӨЗО-ны Хөх хотод суугаа Ерөнхий консулын газрын Эрээн дэх салбарыг Консулын газар болгон өргөтгөн зохион байгуулах саналыг Их Хуралд оруулж байна.

Эрээн хот дахь салбар 1996 онд байгуулагдсан, Эрээн хотод жилдээ 350-400 мянган монголын иргэд зорчиж Замын-үүд, Эрээний хооронд хүн, бараа солилцоо улам өсөн нэмэгдэж, манай иргэдээс аж ахуйн маргаан болон гэмт хэргийн чанартай асуудалд холбогдох явдал цөөнгүй гарч байна.

Эрээн хот дахь салбар нь статусын хувьд үйл ажиллагаа явуулах хязгаарлагдмал хэмжээтэй учраас өдөр тутмын болон бодлогын чанартай консулын асуудлыг шийдвэрлэхийн тулд Хөх хотоос удирдамж авахад хүрдгээс цаг хугацаа алдах, иргэдийг чирэгдүүлэх, улмаар тэдний эрх ашгийг хохироох сөрөг үр дагавар гарч байна.

Уг салбарыг консулын газар болгон өөрчлөн байгуулах асуудлыг нэмэлт зардал гаргахгүйгээр одоогийн батлагдсан төсөв, орон тоонд багтаан зохицуулахаар төлөвлөж байгаа бөгөөд Консулын бүх төрлийн үйлчилгээ үзүүлэх замаар санхүүгийн эх үүсвэрээ нэмэгдүүлэх тааламжтай нөхцөл бүрдэнэ гэж тооцож байна. Эрээн хотод монголын консулын газар байгуулах асуудалд БНХАУ-ын Төрийн Зөвлөлөөс зөвшөөрсөн хариу өгсөн бөгөөд Консулын тойрогт нь Өвөр монголын Шилийн гол, Хөлөнбуйр, Хянган аймгийг хамруулахыг зарчмын хувьд дэмжсэн.

Энэ асуудлыг хэлэлцэн шийдвэрлэж өгөхийг хүсье, баярлалаа.

Н.Энхбаяр: - Баярлалаа, илтгэлтэй холбогдуулж асуух асуулт байвал нэрсээ өгнө үү, Отгонбаяр гишүүнээр асуултыг тасаллаа, Отгонбаяр гишүүн асуултаа тавина уу.

С.Отгонбаяр: - Баярлалаа, тэгэхээр Эрээн хотод Консулын газар нээх гэж байгаатай холбогдуулан хичнээн хүний бие бүрэлдэхүүнтэй, хэдий хэмжээний зардал гарч төлөвлөгдсөн байгаа юм бэ, Засгийн газраас төсөвт тусгуулах, Эрээн хотын Консулын газрыг нээхэд гэсэн тийм төсөвт суулгасан хөрөнгийн эх үүсвэр явж байсныг санаж байна, тийм учраас цаашдаа ямархуу хэлбэрээр зохион байгуулалтын, шууд Хөх хотын Ерөнхий консултайгаа холбоотой, харъяалалтай байх эсэх талаас тодруулга хиймээр санагдаж байна, энэ талаар ярина уу?

Н.Энхбаяр: - Отгонбаяр гишүүний асуултад ажлын хэсгээс хариулъя.

Баттөр: - Гадаад харилцааны дэд сайд, түрүүн танилцуулгад дурдсан байгаа, энэ консулын газрын төсөв зардлыг одоо байгаа батлагдсан төсөв дотор нь бид нар зохицуулалт хийгээд тэндээс нь илүү зардал гаргахгүйгээр зохицуулалт хийнэ гэсэн ийм ойлголттой байгаа. Консулын газар биеэ дааж байгуулагдсанаар консулын үйлчилгээний орж байгаа хураамж, татварын юмнууд нэмэгддэг юм, тийм учраас энд бид нар зохицуулалт хийгээд дахиж цаанаас нэг хүн татах, эсвэл эндээс нэг хүн илүү томилох, ийм дотооддоо батлагдсан төсөвт нь багтаан зохицуулалт хийх боломж байгаа.

Түрүүн танилцуулгад дурдагдсан байж байгаа энэ Хөх хотод байгаа Ерөнхий консулын газрын салбар гэж ажиллаж байсан, урд нь Эрээнд байгаа, одоо бол бид нар энийг бие даасан дипломат төлөөлөгчийн газар, өөрөөр хэлбэл Гадаад харилцааны яамнаас шууд удирдамж чиглэлээ авч байдаг ийм биеэ даасан консулын газар, тэгээд Хятадын талтай тохироод энийг тодорхой хэмжээний бүс нутагт хамааруулж өгсөн Консулын газар гэж ойлгох хэрэгтэй.

Өөрөөр хэлбэл Эрээн, Хөх хотод байгаа Ерөнхий консулын газраас удирдамжаар хангагдахгүй, Гадаад харилцааны яамнаас шууд харъяалагдаж ажиллах бие даасан консулын газар гэж ингэж ойлгож байгаа.

Н.Энхбаяр: - Одоо тогтоолын төслийн талаар Аюулгүй байдал, гадаад бодлогын байнгын хорооны дүгнэлтийг сонсоё, дүгнэлтийг УИХ-ын гишүүн Батбаатар танилцуулна, Батбаатар гишүүнийг индэрт урьж байна.

Б.Батбаатар: - УИХ-ын дарга, эрхэм гишүүд ээ, Монгол Улсын Засгийн газраас 2004 оны 12 дугаар сарын 2-ны өдөр УИХ-д өргөн мэдүүлсэн Консулын газар байгуулах тухай УИХ-ын тогтоолын төслийг хэлэлцэх эсэх асуудлыг Аюулгүй байдал, гадаад бодлогын байнгын хороо 2004 оны 12 дугаар сарын 7-ны өдрийн хуралдаанаараа хэлэлцлээ.

Хөх хот дахь Монгол Улсын Ерөнхий консулын газрын Эрээн хот дахь салбарыг Консулын газар болгон өөрчлөн зохион байгуулах асуудлыг нэмэлт зардал гаргахгүйгээр, одоогийн батлагдсан төсөв, орон тоонд нь багтаан зохицуулахаар төлөвлөжээ. Тэрчлэн бие даасан Консулын газрыг Эрээн хотод байгуулснаар хуулиар тогтоосон консулын үйлчилгээ үзүүлэх замаар санхүүгийн эх үүсвэрээ нэмэгдүүлэх нөхцөл бүрдэнэ гэж үзсэн байна.

Консулын газар байгуулах тухай УИХ-ын тогтоолын төслийг хэлэлцэх эсэх асуудлыг Аюулгүй байдал, гадаад бодлогын байнгын хорооны хуралдаанд оролцсон гишүүд санал нэгтэйгээр дэмжсэн бөгөөд Байнгын хороо зарчмын зөрүүтэй санал гаргаагүй, гишүүд санал нэгдсэн тул Монгол Улсын Их Хурлын чуулганы хуралдааны дэгийн 22.7-гийн 3-д заасны дагуу тус Байнгын хороо төслийг УИХ-ын нэгдсэн хуралдаанаар хэлэлцүүлэхээр шийдвэрлэсэн дүгнэлтээ анхны хэлэлцүүлэгт бэлтгэсэн дүгнэлттэй хамтатган гаргасан болно.

Улсын Их Хурлын эрхэм гишүүд ээ, Консулын газар байгуулах тухай УИХ-ын тогтоолын төслийг хэлэлцэх эсэх асуудлаар Аюулгүй байдал, гадаад бодлогын байнгын хорооны хуралдаанаас гаргасан санал дүгнэлтийг хэлэлцэж, Консулын газар байгуулах тухай Улсын Их Хурлын тогтоолын төслийг анхны хэлэлцүүлгээр баталж өгөхийг Та бүхнээс хүсье. Анхаарал тавьсанд баярлалаа.

Н.Энхбаяр: - Одоо тогтоолын төслийн хэлэлцэх эсэх асуудлаар санал хураалт явуулах ёстой, Байнгын хорооны саналаар консулын газар байгуулах тухай УИХ-ын тогтоолын төслийг, Ламбаа гишүүн асуултаа асууя.

С.Ламбаа: - Консулын газар байгуулаад тэгээд байрны асуудал нь ямар түвшинд байдаг юм бэ, баригдсан байрны чанар чансааны асуудал маш муу байдаг гээд яригдаад байдаг, ямар газар барьсан юм, тэр байшинг.

Н.Энхбаяр: - Ламбаа гишүүний асуултад хариулъя.

Д.Гомбо: - Дипломат байгууллагын үйлчилгээ, аж ахуйн газрын дарга, Ламбаа гишүүний асуултад хариулъя, 2003-2004 оны хооронд шийдвэр гарч Тагнуулын ерөнхий газрын дэргэдэх Барилгаимпекс компани уг байшинг барьж гүйцэтгэсэн, явцын дунд нь Гадаад хэргийн яам, Дипломат байгууллагын үйлчилгээ, аж ахуйн газраас цаг тухайд нь хяналт тавьж байсан, улсын комисс өнгөрсөн хавар үзээд чанар муутай хийгдсэн буюу дутуу хийгдсэн 22 зүйлийн жагсаалт гаргаад энэ намар бүрэн гүйцэд болсон гэж хүлээж авсан, байрны хувьд зохих хэмжээний шаардлага хангасан байр болсон гэж үзэж байгаа.

Н.Энхбаяр: - Одоо тогтоолын төслийн хэлэлцэх эсэх асуудлаар санал хураалт явуулъя, Байнгын хорооны саналаар Консулын газар байгуулах тухай УИХ-ын тогтоолын төслийг хэлэлцэх нь зүйтэй гэсэн томъёоллоор санал хураалт явуулъя.

Санал хураалтад 39 гишүүн оролцож, 35 гишүүн зөвшөөрч, 4 гишүүн татгалзаж 89.7 хувийн саналаар уг санал дэмжигдэж байна.

Байнгын хороо УИХ-ын Чуулганы хуралдааны дэгийн 27.7-д заасны дагуу тогтоолын төслийг УИХ-ын нэгдсэн хуралдаанаар хэлэлцүүлэхээр шийдвэрлэсэн дүгнэлт, анхны хэлэлцүүлэгт бэлтгэсэн дүгнэлттэй хамтатган гаргасан байгаа, Байнгын хороо тогтоолын төсөлд зарчмын зөрүүтэй санал гараагүй, тогтоолыг анхны хэлэлцүүлгээр батлах горимын санал гаргасан байгаа, энэ саналыг дэмжье гэдэг томъёоллоор санал хураалт явуулъя.

Санал хураалтад 39 гишүүн оролцож, 37 гишүүн зөвшөөрч, 2 гишүүн татгалзаж 94.9 хувийн саналаар уг санал дэмжигдэж байна.

Горимын саналыг дэмжиж байгаа учраас Консулын газар байгуулах тухай УИХ-ын тогтоолыг бүхэлд нь батлах томъёоллоор санал хураалт явуулъя.

Санал хураалтад 38 гишүүн оролцож, 36 гишүүн зөвшөөрч, 2 гишүүн татгалзаж 94.7 хувийн саналаар уг санал дэмжигдэж байна.

Зургаа.Байнгын хорооны бүрэлдэхүүнд өөрчлөлт оруулах тухай 

УИХ-ын тогтоолын төсөл

Н.Энхбаяр: - Байнгын хорооны бүрэлдэхүүнд өөрчлөлт оруулах тухай асуудлыг хэлэлцье, уг асуудлын талаар УИХ дахь Эх орон-ардчилал эвслийн бүлгийн дүгнэлтийг УИХ-ын гишүүн Б.Батбаатар уншиж танилцуулна, Батбаатар гишүүнийг индэрт урьж байна.

Б.Батбаатар: - УИХ-ын дарга, эрхэм гишүүд ээ, УИХ-ын гишүүний эрх зүйн байдлын тухай хуулийн 7 дугаар зүйлийн 5-д заасан эрхийнхээ дагуу УИХ-ын гишүүн Батжаргалын Батбаяр УИХ-ын дэд бүтцийн байнгын хорооны бүрэлдэхүүнээс гарч Эдийн засгийн байнгын хорооны бүрэлдэхүүнд орох, УИХ-ын гишүүн Ламжавын Гүндалай УИХ-ын Байгаль орчны байнгын хорооны бүрэлдэхүүнээс гарч Төсвийн байнгын хорооны бүрэлдэхүүнд орох хүсэлт тус тус гаргасныг УИХ дахь “Эх орон-ардчилал” эвслийн бүлэг дэмжсэн болно. Холбогдох шийдвэрийг гаргаж өгөхийг хүсье. Анхаарал тавьсанд баярлалаа.

Н.Энхбаяр: - Баярлалаа, энэ саналтай холбогдуулж асуулт асуух гишүүн байхгүй байна, асуултыг таслая.

Одоо Байнгын хорооны бүрэлдэхүүнд өөрчлөлт оруулах тухай УИХ-ын тогтоолыг бүхэлд нь батлая гэсэн томъёоллоор санал хураалт явуулъя.

УИХ-ын тогтоолын төслийг та бүхэнд уншиж танилцуулъя. Байнгын хорооны бүрэлдэхүүнд өөрчлөлт оруулах тухай. Монгол Улсын их Хурлын тухай хуулийн 28 дугаар зүйлийн 1 дэх хэсэг, Монгол Улсын Их Хурлын гишүүний эрх зүйн байдлын тухай хуулийн 7 дугаар зүйлийн 1 дэх хэсгийн 5 дахь заат, 8 дугаар зүйлийн 3 дахь хэсэг, Улсын Их Хурал дахь “Эх орон ардчилал” эвслийн бүлгийн дүгнэлтийг тус тус үндэслэн Монгол Улсын Их Хурлаас Тогтоох нь: 

1.УИХ-ын гишүүн Батжаргалын Батбаярыг Дэд бүтцийн байнгын хорооны бүрэлдэхүүнээс чөлөөлж, Эдийн засгийн байнгын хорооны гишүүнээр, УИХ-ын гишүүн Ламжавын Гүндалай Байгаль орчны байнгын хорооны бүрэлдэхүүнээс чөлөөлж, Төсвийн байнгын хорооны гишүүнээр тус тус баталсугай.

2.Энэ тогтоолыг 2004 оны 12 дугаар сарын өнөөдрөөс өөрөөр хэлбэл батлагдсан өдрөөс эхлэн дагаж мөрдөнө гэсэн ийм тогтоолын төслийг та бүхэнд уншиж танилцуулъя.

Одоо Байнгын хорооны бүрэлдэхүүнд өөрчлөлт оруулах тухай УИХ-ын тогтоолын төслийг бүхэлд нь батлах гэсэн томъёоллоор санал хураалт явуулъя.

Санал хураалтад 38 гишүүн оролцож 36 гишүүн зөвшөөрч, 2 гишүүн татгалзаж 94.7 хувийн саналаар уг санал дэмжигдэж байна.

Уг асуудлыг 12 цаг 03 минутанд хэлэлцэж дуусав.

Долоо.Дэд хорооны бүрэлдэхүүнийг батлах тухай 

УИХ-ын тогтоолын төсөл
Н.Энхбаяр: - Одоо Жижиг, дунд үйлдвэрлэлийн хөгжлийн дэд хорооны бүрэлдэхүүний тухай асуудлыг хэлэлцэж эхэлье. УИХ-ын Чуулганы хуралдааны дэгийн 3.4-т заасны дагуу харъяалах Байнгын хорооны дүгнэлтийг танилцуулах ёстой, ингээд Жижиг, дунд үйлдвэрлэлийн хөгжлийн дэд хорооны бүрэлдэхүүний талаар Эдийн засгийн байнгын хорооны дүгнэлтийг УИХ-ын гишүүн Содномцэрэн уншиж танилцуулна, Содномцэрэн гишүүнийг индэрт урьж байна.
Ч.Содномцэрэн: - УИХ-ын дарга, эрхэм гишүүд ээ, Дэд хорооны бүрэлдэхүүнийг харъяалах Байнгын хороо хуралдаанаараа хэлэлцэж дүгнэлт гаргах тухай УИХ-ын чуулганы хуралдааны дэгийг үндэслэн Жижир, дунд үйлдвэрлэлийн хөгжлийн дэд хорооны бүрэлдэхүүний тухай асуудлыг Эдийн засгийн байнгын хороо хуралдаанаараа 2004 оны 12 дугаар сарын 7-ны өдөр хэлэлцээд дор дурдсан дүгнэлтийг гаргаж байна.

Жижиг, дунд үйлдвэрлэлийн хөгжлийн дэд хорооны бүрэлдэхүүнийг тогтоохдоо МАХН, Эвслийн бүлэг, БНН, бие даагчдын санал болон дэд хорооны гишүүнд зөвхөн харъяалах Байнгын хорооны гишүүн орох бөгөөд тухайн Байнгын хорооны гишүүдийн хоёрны нэгээс илүүгүй байна гэсэн хуулийн заалтыг тус тус харгалзан үзлээ.

Жижиг, дунд үйлдвэрлэлийн хөгжлийн дэд хороо 12 гишүүнтэй байхаар тогтоох саналыг Байнгын хорооны гишүүдийн олонхи дэмжсэн болно. 

УИХ-ын эрхэм гишүүд ээ, Жижиг, дунд үйлдвэрлэлийн хөгжлийн дэд хорооны бүрэлдэхүүний тухай УИХ-ын тогтоолын төслийг хэлэлцэн шийдвэрлэж өгнө үү, Анхаарал тавьсанд баярлалаа.

Н.Энхбаяр: - Байнгын хорооны дүгнэлттэй холбогдуулж асуулт асуух гишүүд байвал асуулт асууя, асуулт байхгүй байна, асуултыг таслая. 

Жижиг, дунд үйлдвэрлэлийн хөгжлийн дэд хорооны бүрэлдэхүүнийг батлах тухай УИХ-ын тогтоолын төслийг батлая гэсэн томъёоллоор санал хураалт явуулъя, тогтоолын төслийг уншиж танилцуулъя.

УИХ-ын тогтоолын төсөл, Жижиг, дунд үйлдвэрлэлийн хөгжлийн дэд хорооны бүрэлдэхүүний тухай, Монгол Улсын Их Хурлын тухай хуулийн 19 дүгээр зүйл, Монгол Улсын Их Хурлын гишүүний эрх зүйн байдлын тухай хуулийн 7 дугаар зүйлийн 1 дэх хэсгийн 5 дахь заалт, УИХ дахь нам, эвслийн бүлгүүдийн санал, дүгнэлтийг тус тус үндэслэн Монгол Улсын их Хурлаас ТОгтоох нь:

1.Монгол Улсын Их Хурлын Жижиг, дунд үйлдвэрлэлийн хөгжлийн дэд хороог дор дурдсан бүрэлдэхүүнтэйгээр байгуулсугай:

1. Чилхаажавын Авдай

2. Батжаргалын Батбаяр

3. Жамъяндоржийн Батхуяг

4. Рэнцэнгийн Буд

5. Даваажавын Ганхуяг

6. Ламжавын Гүндалай

7. Базарсадын Жаргалсайхан

8. Долоонжингийн Идэвхтэн

9. Дүрзээгийн Одхүү

10. Лханаасүрэнгийн Пүрэвдорж

11. Цэндийн Сүхбаатар

12. Батаагийн Цэрэнбалжир

 
2.Энэ тогтоолыг 2004 оны 12 дугаар сарын 9-ний өдрөөс эхлэн дагаж мөрдөнө, өөрөөр хэлбэл өнөөдөр батлагдсанаас эхэлж дагаж мөрдөнө гэсэн тогтоолын төслийг та бүхэнд уншиж танилцууллаа.

Одоо Жижиг, дунд үйлдвэрлэлийн хөгжлийн дэд хорооны бүрэлдэхүүнийг батлах тухай УИХ-ын тогтоолыг батлая гэсэн томъёоллоор санал хураалтыг явуулъя.

Санал хураалтад 39 гишүүн оролцож 37 гишүүн зөвшөөрч, 2 гишүүн татгалзаж 94.9 хувийн саналаар уг санал дэмжигдлээ.

Уг асуудлыг 12 цаг 07 минутанд хэлэлцэж дуусав.

Найм.УИХ-ын дэд хорооны бүрэлдэхүүнийг батлах тухай 
УИХ-ын 2004 оны 10 дугаар тогтоолд өөрчлөлт оруулах тухай 

УИХ-ын тогтоолын төсөл
Н.Энхбаяр: - УИХ-ын дэд хорооны бүрэлдэхүүнийг батлах тухай УИХ-ын 2004 оны 10 дугаар тогтоолд өөрчлөлт оруулах тухай УИХ-ын тогтоолын төслийг хэлэлцэж эхэлье. Уг тогтоолоор Хууль зүйн байнгын хорооны дүгнэлтийг УИХ-ын гишүүн Жаргал уншиж танилцуулна, Жаргал гишүүнийг индэрт урьж байна.
Ц.Жаргал: - Улсын Их Хурлын дарга, эрхэм гишүүд ээ, Улсын Их Хурлын чуулганы хуралдааны дэгийн 3.5-д заасны дагуу Улсын Их Хурлын гишүүн Р.Нямсүрэн Хууль зүйн байнгын хорооны харъяаллаа өөрчлөн Хүний эрхийн дэд хорооны бүрэлдэхүүнээс гарсантай холбогдуулан тус Байнгын хороо Хүний эрхийн дэд хорооны бүрэлдэхүүнд өөрчлөлт оруулах тухай асуудлыг 2004 оны 12 дугаар сарын 7-ны өдрийн хуралдаанаараа хэлэлцээ.

УИХ дахь МАХН-ын бүлгээс Хүний эрхийн дэд хорооны гишүүнээр УИХ-ын гишүүн Б.Бат-Эрдэнийн нэрийг дэвшүүлснийг Байнгын хорооны хуралдаанд оролцсон гишүүд 100 хувийн саналаар дэмжиж, УИХ-ын нэгдсэн хуралдаанд оруулах нь зүйтэй гэж үзэв.

УИХ-ын эрхэм гишүүд ээ, Хүний эрхийн дэд хорооны бүрэлдэхүүнд өөрчлөлт оруулах тухай асуудлаар тус Байнгын хорооноос гаргасан санал дүгнэлтийг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Н.Энхбаяр: - Одоо Төрийн байгуулалтын байнгын хорооны дүгнэлтийг УИХ-ын гишүүн Бадамжунай уншиж танилцуулна. Бадамжунай гишүүнийг индэрт урьж байна.

Д.Бадамжунай: - УИХ-ын дарга, эрхэм гишүүд ээ, УИХ-ын 2004 оны 10 дугаар сарын 21-ний өдөр баталсан Монгол Улсын Их Хурлын тухай хуульд нэмэлт өөрчлөлт оруулах тухай хуулиар УИХ-ын Байнгын хороодын тоог өөрчилж 11 Байнгын хороотой байхаар тогтоосон билээ. Хуулийн энэхүү өөрчлөлттэй уялдуулж аАйнгын хороодын бүрэлдэхүүнийг шинэчлэн баталсан.
Монгол Улсын Их Хурлын тухай хуулийн 19.7-д хэрэв дэд хорооны бүрэлдэхүүнд байгаа УИХ-ын гишүүн харъяалагдах Байнгын хорооны бүрэлдэхүүнээс гарсан тохиолдолд тухайн дэд хорооны бүрэлдэхүүнээс нэгэн адил гарахаар заасан. Иймд УИХ дахь МАХН-ын бүлэг, “Эх орон ардчилал” эвслийн бүлгээс ирүүлсэн саналыг үндэслэн Ёс зүйн дэд хорооны бүрэлдэхүүнээс УИХ-ын гишүүн Сангажавын Баярцогтыг чөлөөлж, түүний оронд УИХ-ын гишүүн Лүймэдийн Гансүх, Нутгийн өөрөө удирдах ёсны дэд хорооны бүрэлдэхүүнээс УИХ-ын гишүүн Рэнцэнгийн Будыг чөлөөлж, түүний оронд УИХ-ын гишүүн Горчинсүрэнгийн Адъяа нарыг тус тус гишүүнээр батлах саналыг оруулж байна.

Асуудлыг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Н.Энхбаяр: - Баярлалаа, Одоо Байнгын хороодын дүгнэлттэй холбогдуулж асуулт асуух гишүүд байвал нэрсээ өгнө үү, асуулт байхгүй, асуултыг тасаллаа.
Одоо УИХ-ын дэд хорооны бүрэлдэхүүнийг батлах тухай УИХ-ын 2004 оны 10 дугаар тогтоолд өөрчлөлт оруулах тухай УИХ-ын тогтоолыг батлах санал хураалтыг явуулах ёстой, үүнтэй холбогдуулж тогтоолын төслийг та бүхэнд уншиж танилцуулъя. 

УИХ-ын тогтоол Зарим дэд хорооны бүрэлдэхүүнд өөрчлөлт оруулах тухай. Монгол Улсын Их Хурлын тухай хуулийн  19 дүгээр зүйл, Монгол Улсын Их Хурлын гишүүний эрх зүйн байдлын тухай хуулийн 7 дугаар зүйлийн 1 дэх хэсгийн 5 дахь заалт, УИХ дахь нам, эвслийн бүлгүүдийн санал, дүгнэлтийг тус тус үндэслэн Монгол Улсын Их Хурлаас Тогтоох нь:

1.УИХ-ын гишүүн Сангажавын Баярцогтыг Ёс зүйн дэд хорооны бүрэлдэхүүнээс, УИХ-ын гишүүн Рэнцэнгийн Будыг Нутгийн өөрөө удирдах ёсны дэд хорооны бүрэлдэхүүнээс, УИХ-ын гишүүн Рэгжийбуугийн Нямсүрэнг Хүний эрхийн дэд хорооны бүрэлдэхүүнээс тус тус чөлөөлсүгэй.

2.УИХ-ын гишүүн Лүймэдийн Гансүхийг Ёс зүйн дэд хорооны гишүүнээр, УИХ-ын гишүүн Горчинсүрэнгийн Адъяаг Нутгийн өөрөө удирдах ёсны дэд хорооны гишүүнээр, УИХ-ын гишүүн Бадмаанямбуугийн Бат-Эрдэнийг Хүний эрхийн дэд хорооны гишүүнээр тус тус баталсугай.

3.Энэ тогтоолыг 2004 оны 12 дугаар сарын 9-ний өдөр буюу өнөөдөр батлагдсан өдрөөс эхлэн дагаж мөрдөнө гэсэн тогтоолын төслийг та бүхэнд уншиж танилцууллаа.

Тогтоолын төслийг уншиж танилцууллаа, УИХ-ын дэд хорооны бүрэлдэхүүнийг батлах тухай 2004 оны 10 дугаар тогтоолд өөрчлөлт оруулах тухай УИХ-ын тогтоолыг батлая гэсэн томъёоллоор санал хураалт явуулъя.

Санал хураалтад 39 гишүүн оролцож 36 гишүүн зөвшөөрч, 3 гишүүн татгалзаж 92.3 хувийн саналаар уг санал дэмжигдэж байна.

Уг асуудлыг 12 цаг 13 минутанд хэлэлцэж дуусав.

Ес.Зарим Байнгын хорооны дарга нарыг сонгох тухай 
УИХ-ын тогтоолын төсөл
Н.Энхбаяр: - Зарим Байнгын хорооны дарга нарыг сонгох тухай УИХ-ын тогтоолын төслийг хэлэлцье. Боловсрол, соёл шинжлэх ухааны байнгын хорооны дүгнэлтийг УИХ-ын гишүүн Ч.Авдай танилцуулна, Авдай гишүүнийг индэрт урьж байна.

Ч.Авдай: - УИХ-ын дарга, эрхэм гишүүд ээ, УИХ дахь МАХН, “Эх орон ардчилал” эвслийн бүлгүүд зөвшилцсөний дагуу МАХН-ын бүлгээс УИХ-ын гишүүн Баатар овогтой Эрдэнэсүрэнг Боловсрол, соёл, шинжлэх ухааны байнгын хорооны даргаар сонгохоор нэр дэвшүүлснийг тус БАйнгын хороо 2004 оны 12 дугаар сарын 8-ны өдрийн хуралдаанаараа хэлэлцээд нэр дэвшигчийг сонгох санал хураалтыг илээр явуулав.

УИХ-ын гишүүн Б.Эрдэнэсүрэн 1950 онд Увс аймгийн Өмнөговь суманд төрсөн, 54 настай, ам бүл 3. Эхнэр, охины хамт амьдардаг. 1969 онд Увс аймгийн Улаангом хотын 10 жилийн нэгдүгээр дунд сургууль, 1974 онд МУИС-ийг төгссөн. Инженер эдийн засагч мэргэжилтэй. Эдийн засгийн ухааны доктор. 1974-1978 онд Монгол Улсын Их Сургуульд багш, 1978-1991 онд Намын дээд сургуульд багш, Тэнхмийн эрхлэгч, Хичээлийн эрхлэгч, 1991-2000 онд Монгол Бизнес дээд сургуулийн захирал, 2000-2004 онд Боловсрол Соёл Шинжлэх ухааны дэд сайдаар ажиллаж байгаад 2004 онд Монгол Улсын Их Хурлын гишүүнээр сонгогдсон.

УИХ-ын гишүүн Б.Эрдэнэсүрэнг Боловсрол, соёл, шинжлэх ухааны байнгын хорооны даргад нэр дэвшүүлэхийг хуралдаанд оролцсон гишүүдийн 100 хувийн саналаар дэмжсэн болно. УИХ-ын эрхэм гишүүд ээ, УИХ-ын гишүүн Б.Эрдэнэсүрэнг Боловсрол, соёл, шинжлэх ухааны байнгын хорооны даргад нэр дэвшүүлэхийг дэмжсэн Байнгын хорооны санал, дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.
Н.Энхбаяр: - Баярлалаа, одоо Дэд бүтцийн байнгын хорооны дүгнэлтийг УИХ-ын гишүүн Арвин уншиж танилцуулна, Арвин гишүүнийг индэрт урьж байна.

Д.Арвин: - УИХ-ын дарга, эрхэм гишүүд ээ, Монгол Улсын Их Хурлын тухай хуулийн 28.2, Монгол Улсын Их Хурлын чуулганы хуралдааны дэгийн 3.3-т заасныг үндэслэн УИХ дахь Эвслийн бүлгээс нэрийг нь дэвшүүлсэн УИХ-ын гишүүн Жанлавын Наранцацралтыг Дэд бүтцийн байнгын хорооны даргаар сонгох асуудлыг тус Байнгын хороо 2004 оны 12 дугаар сарын 8-ны өдөр хуралдаанаараа хэлэлцээд дор дурдсан дүгнэлтийг гаргалаа.

УИХ-ын гишүүн Жанлавын Наранцацралт нь 1957 онд Улаанбаатар хотод төрсөн. Газар зохион байгуулагч инженер, нийгэм, эдийн засгийн газар зүйч, улс төр судлаач мэргэжилтэй, газар зүйн ухааны доктор бөгөөд Москвагийн Газар зохион байгуулалтын их сургуулийн хүндэт профессор, МУИС-ийн зөвлөх, профессор. 1981 оноос ХААЯ-ны Газар зохион байгуулалтын институтээс хөдөлмөрийн гараагаа эхэлснээс хойш өнөөг хүртэл мэргэжлээрээ багагүй хугацаанд ажилласны зэрэгцээ Нийслэлийн засаг дарга бөгөөд Улаанбаатар хотын захирагч, Монгол Улсын ерөнхий сайд зэрэг төрийн өндөр албан тушаал хашиж байсан. 2004 онд УИХ-ын гишүүнээр 2 дахь удаагаа сонгогдсон байна.

УИХ-ын эрхэм гишүүд ээ, УИХ-ын гишүүн Жанлавын Наранцацралтыг тус Байнгын хорооны даргаар сонгох асуудлыг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Н.Энхбаяр: - Баярлалаа, одоо Мэдээлэл, харилцаа холбоо, технологийн хөгжлийн байнгын хорооны дүгнэлтийг УИХ-ын гишүүн Эрдэнэсүрэн уншиж танилцуулна, Эрдэнэсүрэн гишүүнийг индэрт урьж байна.

Б.Эрдэнэсүрэн: - УИХ-ын дарга, эрхэм гишүүд ээ, Монгол Улсын Их Хурлын тухай хуулийн 28.2, Монгол Улсын Их Хурлын чуулганы хуралдааны дэгийн 3.3-т заасныг үндэслэн УИХ дахь Эвслийн бүлгээс нэрийг нь дэвшүүлсэн УИХ-ын гишүүн Сайнбуянгийн Отгонбаярыг Мэдээлэл, харилцаа холбоо, технологийн байнгын хорооны даргаар сонгох асуудлыг тус Байнгын хороо 2004 оны 12 дугаар сарын 8-ны өдөр хуралдаанаараа хэлэлцлээ.

УИХ-ын гишүүн Сайнбуянгийн Отгонбаяр 1961 онд Улаанбаатар хотод төрсөн. Москва хотын Хэвлэлийн дээд сургуулийг хэвлэлийн инженер, мөн Москва хотын Улс төр, эдийн засгийн академийг эдийн засагч мэргэжлээр тус тус дүүргэж, АНУ-ын Бизнесийн хөгжлийн удирдлагын сургуулийг төгссөн, бизнесийн удирдлагын магистр цолтой.

УИХ-ын гишүүн Сайнбунгийн Отгонбаяр нь Сүхбаатарын нэрэмжит Улсын хэвлэлийн комбинатад инженер, Өнгөт хэвлэлийн үйлдвэрт ахлах болон ерөнхий инежнер, Налайхын Геологи, уул уурхайн техник мэргэжлийн сургуульд багш, “Оюуны ундраа” компаний захирал, ерөнхий захирлаар тус тус ажиллаж байгаад 2004 онд УИХ-ын гишүүнээр сонгогдсон.

УИХ-ын гишүүн Сайнбуянгийн Отгонбаярыг Мэдээлэл харилцаа холбоо, технологийн хөгжлийн байнгын хорооны даргаар сонгох саналыг тус Байнгын хорооны хуралдаанд оролцсон гишүүд 100 хувь дэмжсэн тул УИХ-ын нэгдсэн хуралдаанаар хэлэлцүүлэн шийдвэрлүүлэх нь зүйтэй гэсэн дүгнэлтийг гаргасан болно. УИХ-ын эрхэм гишүүд ээ, УИХ-ын гишүүн Сайнбуянгийн Отгонбаярыг тус Байнгын хорооны даргаар сонгох асуудлыг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Н.Энхбаяр: - Баярлалаа, одоо Хүнс, хөдөө аж ахуйн байнгын хорооны дүгнэлтийг УИХ-ын гишүүн Авдай уншиж танилцуулна, Авдай гишүүнийг индэрт урьж байна.

Ч.Авдай: - УИХ-ын дарга, УИХ-ын эрхэм гишүүд ээ, УИХ дахь МАХН-ын бүлэг, “Эх орон ардчилал” эвслээс зөвшилцсөний дагуу УИХ-ын гишүүн Чойнзон овогтой Содномцэрэнгийн нэрийг Хүнс, хөдөө аж ахуйн байнгын хорооны даргаар сонгохоор нэр дэвшүүлснийг тус Байнгын хороо 2004 оны 12 дугаар сарын 8-ны өдрийн хуралдаанаараа хэлэлцээд санал хураалтыг илээр явуулав.

УИХ-ын гишүүн Ч.Содномцэрэнг Байнгын хорооны даргаар нэр дэвшүүлэхийг хуралдаанд оролцсон гишүүд санал нэгтэй дэмжсэн болно.

УИХ-ын гишүүн Ч.Содномцэрэн нь 1953 онд Улаанбаатар хотод төрсөн, Хөдөө аж ахуйн дээд сургуулийг 1976 онд төгссөн, зоотехникч мэргэжилтэй, доктор, профессор цолтой.

Тэрээр 1976-1985 онд Бэлчээр, тэжээлийн эрдэм шинжилгээний хүрээлэн болон Мал аж ахуйн эрдэм шинжилгээний хүрээлэнд эрдэм шинжилгээний ажилтан,1985-1987 онд Хөдөө аж ахуйн дээд сургуульд багш, тэнхимийн эрхлэгч, 1987-1995 онд мөн сургуульд зоотехникийн факультетийн декан, 1995-1999 онд Хөдөө аж ахуйн их сургуулийн ректор, 1999-2000 онд Монгол Улсын Засгийн газрын гишүүн, Хөдөө аж ахуй, үйлдвэрлэлийн сайд, 2000-2004 онд Хөдөө аж ахуйн их сургуулийн Шинжлэх ухаан технологийн төслийн удирдагчаар ажиллаж байсан бөгөөд 2004 оноос Монгол Улсын Их Хурлын гишүүнээр сонгогдон ажиллаж байна.

УИХ-ын эрхэм гишүүд ээ, УИХ-ын Хүнс, хөдөө аж ахуйн байнгын хорооны даргад нэр дэвшиж, Байнгын хорооны хуралдаанд оролцсон гишүүдийн 100 хувийн санал авсан УИХ-ын гишүүн Чойнзон овогтой Содномцэрэнгийн талаар тус Байнгын хорооноос УИХ-ын чуулганы нэгдсэн хуралдаанд оруулж буй дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.
Н.Энхбаяр: - Баярлалаа, одоо Байнгын хороодын дүгнэлттэй холбогдуулж асуулт асуух гишүүд нэрсээ өгье, асуулт асуух гишүүн байхгүй байна, асуултыг таслая. Одоо санал хураалтыг явуулъя.

Боловсрол, соёл шинжлэх ухааны байнгын хорооны даргаар УИХ-ын гишүүн Эрдэнэсүрэнг сонгоё гэсэн саналаар санал хураалтыг явуулъя.

Санал хураалтад 40 гишүүн оролцож 38 гишүүн зөвшөөрч, 2 гишүүн татгалзаж 95.0 хувийн саналаар УИХ-ын гишүүн Эрдэнэсүрэнг Боловсрол, соёл шинжлэх ухааны байнгын хорооны даргаар сонгоё гэсэн санал дэмжигдэж байна, Эрдэнэсүрэн гишүүнд баяр хүргэе /гишүүд алга ташив/.

Дэд бүтцийн байнгын хорооны даргаар УИХ-ын гишүүн Наранцацралтыг сонгоё гэсэн саналаар санал хураалтыг явуулъя.

Санал хураалтад 38 гишүүн оролцож 38 гишүүн зөвшөөрч, 100.0 хувийн саналаар УИХ-ын гишүүн Наранцацралтыг Дэд бүтцийн байнгын хорооны даргаар сонгоё гэсэн санал дэмжигдэж байна, Наранцацралтыг гишүүнд баяр хүргэе /гишүүд алга ташив/.

Мэдээлэл харилцаа, холбоо, технологийн хөгжлийн байнгын хорооны даргаар УИХ-ын гишүүн Отгонбаярыг сонгоё гэсэн саналаар санал хураалтыг явуулъя.

Санал хураалтад 38 гишүүн оролцож 37 гишүүн зөвшөөрч, 1 гишүүн татгалзаж 97.4 хувийн саналаар УИХ-ын гишүүн Отгонбаярыг Мэдээлэл харилцаа, холбоо, технологийн хөгжлийн байнгын хорооны даргаар сонгоё гэсэн санал дэмжигдэж байна, Отгонбаяр гишүүнд баяр хүргэе /гишүүд алга ташив/.

Хүнс, хөдөө аж ахуйн байнгын хорооны даргаар УИХ-ын гишүүн Содномцэрэнг сонгоё гэсэн саналаар санал хураалтыг явуулъя.

Санал хураалтад 39 гишүүн оролцож 39 гишүүн зөвшөөрч, 100.0 хувийн саналаар УИХ-ын гишүүн Содномцэрэнг Хүнс, хөдөө аж ахуйн байнгын хорооны даргаар сонгоё гэсэн санал дэмжигдэж байна, Содномцэрэн гишүүнд баяр хүргэе /гишүүд алга ташив/.

Байнгын хорооны дарга нарыг батлах тухай тогтоолыг батлая гэсэн томъёоллоор санал хураалт явуулъя.

Санал хураалтад 38 гишүүн оролцож 37 гишүүн зөвшөөрч, 1 гишүүн татгалзаж 97.4 хувийн саналаар уг тогтоол батлагдаж байна, протоколд оруулах үүднээс уншиж танилцуулъя. УИХ-ын тогтоолын төсөл, Зарим байнгын хорооны дарга нарыг сонгох тухай

Монгол Улсын Их Хурлын тухай хуулийн 28 дугаар зүйлийн 2 дахь хэсэг, УИХ-ын чуулганы хуралдааны дэгийн 3.3 дахь заалт, санал хураалтын дүнг үндэслэн Монгол Улсын Их Хурлаас Тогтоох нь:

1.Боловсрол, соёл, шинжлэх ухааны байнгын хорооны даргаар УИХ-ын гишүүн Баатарын Эрдэнэсүрэн, Дэд бүтцийн байнгын хорооны даргаар УИХ-ын гишүүн Жанлавын Наранцацралт, Мэдээлэл, харилцаа, холбоо, технологийн хөгжлийн байнгын хорооны даргаар УИХ-ын гишүүн Сайнбуянгийн Отгонбаяр, Хүнс, хөдөө аж ахуйн байнгын хорооны даргаар УИХ-ын гишүүн Чойнзонгийн Содномцэрэн нарыг тус тус сонгосугай.

2.”Байнгын хороодын дарга нарыг сонгох тухай” УИХ-ын 2004 оны 8 дугаар сарын 19-ний өдрийн 7 дугаар тогтоолын 1 дэх заалтын “Байгаль орчин, хөдөөгийн хөгжлийн байнгын хорооны даргаар” гэснийг “Байгаль орчны байнгын хорооны даргаар” гэж өөрчилсүгэй.

3.Энэ тогтоолыг 2004 оны 12 дугаар сарын 9-ний өдрөөс эхлэн дагаж мөрдөнө гэсэн ийм тогтоолын төсөл тарсан байгаа, ингээд уг тогтоолыг батлах санал хураалтад 38 гишүүн оролцож 37 зөвшөөрч, 1 татгалзсан байна, 97.4 хувийн саналаар уг тогтоол батлагдаж байна.

Өнөөдрийн нэгдсэн хуралдаанаар хэлэлцэх асуудлаа бид шуурхай ажил хэрэгч хэлэлцэж дууслаа, хуралдаан хаасныг мэдэгдье.

Энэ өдрийн хуралдаан 12 цаг 30 минутанд өндөрлөв.

Соронзон хальснаас буулгаж хянасан:

Хуралдааны нарийн

бичгийн дарга






Ч.АЛТАНЦЭЦЭГ

